
MINUTI

Il-Minuti tal-Laqgħa Nru 11, li saret fid-9 ta’ Jannar 2018, ġew ikkonfermati. 


KORRISPONDENZA

IĊ-CHAIRPERSON (Onor. Beppe Fenech Adami): Bħala Chairperson tal-Public Accounts Committee (PAC), illum irċevejt mingħand l-Awditur Ġenerali ittra datata 16 ta’ Jannar, 2018 li hija b’risposta għat-talba li saret mill-Membri tal-Oppożizzjoni tal-Kumitat sabiex jestendi l-investigazzjoni tiegħu fuq il-kuntratt tal-kumpanija Vitals, li kif nafu, ingħatat konċessjoni biex topera tliet sptarijiet għal 30 sena. Il-ġist ta’ din l-ittra, li qed nifhem ġiet iċċirkolata lill-Membri tal-Kumitat aktar kmieni, huwa li t-terms of reference fl-investigazzjoni dwar Vitals se jiġu estiżi biex jinkludu wkoll it-talba li għamlu l-Membri tal-Oppożizzjoni. Nitlob lis-Segretarja tal-Kumitat sabiex ittella’ din l-ittra fuq il-website tal-Parlament. 

ONOR. CLAYTON BARTOLO: Sur President, jista’ l-Awditur jispjegalna għalfejn ġew mgħaqqda ż-żewġ talbiet?  Jien qed nifhem li bejn iż-żewġ ittri għaddew aktar minn sena. 

IĊ-CHAIRPERSON: Għax l-Awditur għadu ma bediex l-investigazzjoni tiegħu. 

Is-Sur Deguara.

IS-SUR CHARLES DEGUARA (Awditur Ġenerali):  Waqt laqgħa ta’ dan il-Kumitat li kienet saret  fil-5 ta’ Diċembru 2016, kienet qamet kwestjoni fejn l-Uffiċċju tagħna baqa’ jsostni – anke wara li kkonsultajna ma’ national audit offices ta’ pajjiżi oħrajn, li nżommu mal-policy tagħna – li għandna nsegwu l-investigazzjonijiet b’mod kronoloġiku kif jidħlulna.  Kellna diskussjoni estensiva, anke internament għax dan huwa suġġett li fih x’tiddiskuti, u eventwalment wasalna għall-konklużjoni li dejjem huwa safer li timxi b’mod kronoloġiku. Dik hija d-deċiżjoni tal-Uffiċċju tagħna. 

ONOR. CLAYTON BARTOLO: Qed nifhem li t-talbiet mibgħuta mill-UĦM u mill-MAM… 

IS-SUR CHARLES DEGUARA: Ġew inkorporati f’dawk it-terms of reference. 

ONOR. CLAYTON BARTOLO: U qed nifhem li dak iż-żmien kellkom diġà r-rapporti f’idejkom. 

IS-SUR CHARLES DEGUARA: Iva, imma għadna ma bdejniex naħdmu fuqhom. 

ONOR. CLAYTON BARTOLO: Imma r-rapporti inizjali kienu diġà għaddew lilkom dak iż-żmien. 

IS-SUR CHARLES DEGUARA: Iva. 

ONOR. CLAYTON BARTOLO: Allura t-talba li saret mill-Membri tal-Oppożizzjoni fit-8 ta’ Jannar ta’ din is-sena hija essenzjalment l-istess waħda li kienet saret fl-2016? 

IS-SUR CHARLES DEGUARA: Le, mhux eżatt; estensjoni tal-istess każ. 

ONOR. CLAUDIO GRECH: Sur Deguara, jiġifieri inti għandek f’idejk id-dokumentazzjoni fejn il-Vitals għaddiet...? 

IS-SUR CHARLES DEGUARA: Le, m’għandniex. 

ONOR. CLAUDIO GRECH: Għandek il-consent li suppost ta l-Gvern? 

IS-SUR CHARLES DEGUARA: Le, lanqas. 

ONOR. CLAUDIO GRECH: Jiġifieri m’għandekx kollox, u allura jfisser li mhumiex l-istess. 

IS-SUR CHARLES DEGUARA: L-istess bħala suġġett.  Biex inkun korrett u fair irrid ngħid li għadna ma tlabna għall-ebda dokumentazzjoni għax bħallissa qegħdin naħdmu fuq audits oħrajn.  Bħalissa s-section tas-Sur Mercieca għaddejja full speed fuq investigazzjoni oħra li hija estensiva ħafna, nasal biex ngħid li hija l-iżjed audit estensiva li qatt għamel l-Uffiċċju tagħna. Ovvjament, meta jiġi t-turn ta’ din l-investigazzjoni nitolbu għad-dokumenti. 

ONOR. CLAUDIO GRECH: Liema investigazzjoni qiegħed tirriferi għaliha? Tal-Electrogas. 
IS-SUR CHARLES DEGUARA: Iva. 

IĊ-CHAIRPERSON: Allura we should be expecting ir-rapport tal-Electrogas in the coming days. 

IS-SUR CHARLES DEGUARA: Nixtieq ngħidlek li dalwaqt neħilsu minnu għax ilna naħdmu fuqu, imma jonqos ftit għax mingħajr dubju huwa audit li qatt m’għamilna bħalu; hemm iżjed minn 18-il agreement separati li rridu nidħlu fihom wieħed wieħed. 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Sur Deguara, ħalli nkompli mal-kollega l-Onor. Claudio Grech, ħalli l-affarijiet ikun ċari anke f’moħħ min qed isegwi mid-dar.  Dak li qed tapplikaw fil-każ li għadu kemm issemma hija l-prassi li tagħmluha f’kull każ ieħor li missejtu jew din hija xi ħaġa straordinarja, fis-sens li ma tlabtux files għax huwa proprju dan il-każ? Jiġifieri f’dan il-każ imxejtu kif dejjem imxejtu f’każijiet oħra? Din hija l-prassi tagħkom? 

IS-SUR CHARLES DEGUARA: Il-filosofija tal-Uffiċċju tagħna hija li aħna nagħtu servizz lill-PAC. Jekk il-PAC jagħtina mandat biex nagħmlu investigazzjoni, invarjabbilment nagħmluha, anzi nixtiequ li jkollna aktar riżorsi biex inkunu f’pożizzjoni li nagħtu servizz aħjar. 

ONOR. JULIA FARRUGIA PORTELLI: Imma jien fuq il-files qiegħda nistaqsik. Inti għedt li ma tlabtx għal dokumenti eċċ. fuq dan il-każ partikolari. Qed nifhmek sew li din hija l-prassi li tużaw għal kull każ, jiġifieri li titolbu għad-dokumenti meta jkun imisskom tagħmlu dik l-investigazzjoni partikolari? 

IS-SUR CHARLES DEGUARA: Iva. 

ONOR. JULIA FARRUGIA PORTELLI: Ma tarax lok li forsi hemm barra din tiġi interpretata bħala li ... 

IS-SUR CHARLES DEGUARA: Frankament, jekk noqgħod nagħti kas kif jinterpretaw l-affarijiet hemm barra, ma nagħmel xejn u lanqas noħorġu rapport wieħed. Jien u d-deputat tiegħi ħadna ġurament biex nagħmlu xogħolna kif suppost u hekk se nibqgħu nagħmlu. Aħna kommessi li nagħmlu hekk, imbagħad kif niġu interpretati mhijiex biċċa tagħna. 
IĊ-CHAIRPERSON: Nirringrazzjak. L-Onor. Grech. 

ONOR. CLAUDIO GRECH: Sur President, xtaqt nistaqsi jekk l-informazzjoni li konna tlabna jien u l-Onor. Farrugia Portelli waslitx. 

IĊ-CHAIRPERSON: Fil-fatt irċevejna korrispondenza mingħand il-Lands Authority – kopja tagħha tqassmet lill-Membri tal-Kumitat – b’risposta għat-talbiet li saru l-ġimgħa l-oħra.  Għar-rigward tat-talba tal-Onor. Farrugia Portelli, ir-risposta li ngħatajna mis-Sur Carlo Mifsud, Chief Executive Officer (CEO) tal-Awtorità, kienet li: 

“We are waiting for all cheques to clear since HSBC, as we bank with BOV, take a few days longer. I will confirm this on Monday.”. 

Sal-bieraħ, li kien Monday, konna għadna ma rċevejniex konferma jew le jekk iċ-cheques issarfux u lanqas irċevejna l-emails li ntalbu mill-Onor. Grech. Għalhekk jien ninkariga lis-Segretarja tal-Kumitat sabiex tiġri wara dawn iż-żewġ items ġaladarba s’issa għadhom ma ġewx provduti. 

Nistgħu ngħaddu issa għall-item li għandna fuq l-aġenda.










DISKUSSJONI DWAR IR-RAPPORT TAL-AWDITUR INTITOLAT AN INVESTIGATION OF PROPERTY TRANSFERS BETWEEN 2006 AND 2013: THE TRANSFER OF THE PROPERTY AT 83 SPINOLA ROAD, ST. JULIAN’S (KONT.)

IĊ-CHAIRPERSON:  Ix-xhud li għandu quddiemu llum il-Kumitat huwa l-Onor. Jason Azzopardi. Nitlob li jissejjaħ fil-kamra.

L-Onor. Jason Azzopardi daħal fil-Kamra tal-Kumitat.

IĊ-CHAIRPERSON:  Onor. Abela, il-Whip tal-Oppożizzjoni infurmani li l-Oppożizzjoni se tippreżenta Private Members’ Bill fil-5:30 p.m. Jekk taħsbu li m’intomx se ddumu ħafna aktar mill-5:30 p.m., l-Onor. Azzopardi jmur 10 minuti jew kwarta tard għal din il-preżentazzjoni, inkella jmur fil-5:30 p.m. u nkomplu wara. 

ONOR. JULIA FARRUGIA PORTELLI: Nimmaġina li jekk għandu xi ħaġa fil-5:30 p.m. ma jistax jerġa’ jiġi lura fil-5:30 p.m. 

IĊ-CHAIRPERSON: Le, jien qiegħed ngħid li għandna żewġ options; nistgħu jew nestenduha sas-5:40 p.m. u l-Onor. Azzopardi jmur 10 minuti tard u nkunu għalaqna...  Għax illum għandna l-kumplikazzjoni l-oħra li fil-Plenarja, wara l-ħin tal-mistoqsijiet parlamentari hemm xi stqarrijiet ministerjali u kemm intom kif ukoll aħna nkunu rridu nkunu preżenti għalihom. Aħna ħalli nibdew, imbagħad kwarta oħra nieħdu stock of the situation forsi ma jkollniex għalfejn nerġgħu niltaqgħu llejla fit-8:00 p.m. 

Onor. Azzopardi, għadek bl-istess ġurament u se jkomplu jsirulek il-mistoqsijiet min-naħa tar-rappreżentanti tal-Gvern.  

ONOR. JULIA FARRUGIA PORTELLI: Onor. Azzopardi, xtaqt nibda, jekk jogħġbok, bil-parti tax-xhieda ġuramentata tiegħek ta’ bħal-lum ġimgħa fejn inti għedt li ma tiftakarx li ħarġet xi tip ta’ stqarrija li b’xi mod tagħmel riferenza għax-xhud ewlieni li konna smajna f’dan il-Kumitat, is-Sur Iman Schembri, u inti u n-nies li kien hawn fuq din il-mejda ċħadtu li qatt kontu nvoluti f’xi tip ta’ stqarrija. Jien li qed nara ftit stramb huwa li inti fix-xhieda tiegħek għedt li din hija l-ewwel darba li qiegħed tikkummenta fil-pubbliku, meta fl-1 ta’ Novembru 2017, ħriġt stqarrija u fost l-oħrajn semmejt fiha lix-xhud ewlieni u kważi kważi ddubitajt mill-integrità tiegħu. Din l-istqarrija int ħriġtha, jew taf b’xi Jason Azzopardi ieħor, jekk jogħġbok? 

ONOR. JASON AZZOPARDI: Jason Azzopardi l-ieħor li kont naf inqatel, jiġifieri ma nafx b’ieħor, le. 

ONOR. JULIA FARRUGIA PORTELLI: Jiġifieri tikkonferma li din hija kitba tiegħek? 

ONOR. JASON AZZOPARDI: Wara l-laqgħa ta’ nhar it-Tnejn mort infittex u fil-fatt sibt l-istqarrija li ħareġ il-partit f’ismi fl-1 ta’ Novembru u nikkonferma l-kontenut tagħha, anke jekk verament ma ktibthiex kollha, imma ovvjament kont infurmat, qiegħda taħt ismi u allura nikkonfermaha. 

ONOR. JULIA FARRUGIA PORTELLI: Jiġifieri l-ġimgħa l-oħra tajtna informazzjoni skorretta taħt ġurament. 

ONOR. JASON AZZOPARDI:  Le, ma kenitx informazzjoni skorretta għax meta xhedt taħt ġurament xhedt to the best of my knowledge and memory. Wara li mort minn hawnhekk, mort f’librerija għax ma ftakarx li kien hemm stqarrija... 

ONOR. JULIA FARRUGIA PORTELLI: Jiġifieri l-memorja ma waslitx sa tmien ġimgħat ilu. 

ONOR. JASON AZZOPARDI: Stqarrijiet noħroġ ħafna, kultant for my sins, u allura ma nistax niftakar stqarrija partikolari fuq dan il-każ, imma wara l-laqgħa ta’ nhar it-Tnejn mort f’librerija biex nara xi stqarrija stajt ħriġt wara xi xhieda f’dan il-każ u fil-fatt, kif qed ngħidlek, sibt l-istqarrija tal-1 ta’ Novembru.  Jiġifieri nikkonfermalek li dak li għedt jien bħal-lum ġimgħa kien il-verità għax dak il-ħin ma kontx qed niftakar li ħriġt stqarrija fl-1 ta’ Novembru. 

ONOR. JULIA FARRUGIA PORTELLI: Onor. Azzopardi, ftit tas-sekondi ilu għedtilna li ma taqbilx...

ONOR. JASON AZZOPARDI:  M’għedtx li ma naqbilx.

ONOR. JULIA FARRUGIA PORTELLI:  Jew forsi ma kontx involut fil-kontenut kollu tal-kitba ta’ din l-istqarrija. 
 
ONOR. JASON AZZOPARDI:  Bħal kull meta jkun hemm stqarrija li toħroġ mill-uffiċċju informazzjoni fejn inkun involut jien għax hemm ismi, I subscribe to it. 

ONOR. JULIA FARRUGIA PORTELLI: Jiġifieri inti taqbel mal-kontenut mija fil-mija? 

ONOR. JASON AZZOPARDI: Iva. 

ONOR. JULIA FARRUGIA PORTELLI: Jiġifieri taqbel ukoll li l-integrità tax-xhud ewlieni tkun attakkata minħabba li, skont int, huwa mpjegat mal-Ministru Konrad Mizzi? Jiġifieri int qed tgħid li x-xhud ewlieni huwa xi membru fis-Segretarjat  tal-Onor. Konrad Mizzi? 

ONOR. JASON AZZOPARDI: L-ewwel nett jien m’attakkajtx, imma kkritikajt; hemm differenza. Tajjeb li għal min qiegħed isegwina, naqra din l-istqarrija, li kienet saret bi tweġiba għall-konferenza tal-aħbarijiet tal-Partit Laburista u tgħid hekk: 

“Il-Partit Laburista qed jigdeb meta jgħid li kien hemm indħil politiku fit-trasferiment ta’ proprjetà fi Spinola Road. Fil-fatt, kien l-Awditur Ġenerali stess li fir-rapport tiegħu jikkonferma li filwaqt li kien hemm nuqqasijiet amministrattivi tul il-proċess, fl-ebda ħin ma kien hemm indħil politiku.”. 

Nikkonferma. 

ONOR. JULIA FARRUGIA PORTELLI: Tista’ taqra t-tielet sentenza, jekk jogħġbok?  Dak li qiegħda nirriferik għalih huwa proprju fis-sentenza li jmiss. 

ONOR. JASON AZZOPARDI: Se naqraha kollha, serraħ moħħok. L-istqarrija tkompli hekk:

“Il-Partit Laburista għażel li joqgħod fuq kliem li ma ntqalx fix-xhieda ġuramentata quddiem l-Awditur Ġenerali iżda qed jgħidu dak li ntqal ilbieraħ filgħaxija minn persuna li hu mpjegat mal-Ministru Konrad Mizzi. Jien niċħad kategorikament...”. 

ONOR. JULIA FARRUGIA PORTELLI: Il-mistoqsija tiegħi hija fuq din il-biċċa. Jiġifieri inti qed titfa’ dubju għax xi ħadd qal hawnhekk taħt xhieda ġuramentata fatti, jew inkella opinjoni, jew dak li ħass li għandu jgħid?  Jiġifieri dak li jingħad hawnhekk huwa għar-redikolu, għaż-żuffjett? Il-ġurament hawnhekk ma jgħoddx? 

ONOR. JASON AZZOPARDI: Jien  imkien m’għedt li hemm xi ħaġa tar-redikolu jew taż-żuffjett. Nitolbok tgħidli fejn jien għedt li hawn xi ħaġa tar-redikolu jew taż-żuffjett. 

ONOR. JULIA FARRUGIA PORTELLI: Ippermettili għax din nixtieq niċċarawha darba għal dejjem.  Il-fatt li inti qed tattakka l-integrità tagħna li qegħdin min-naħa tal-Gvern naħdmu fuq dan il-Kumitat... 

ONOR. JASON AZZOPARDI: Skużani, imma tista’ tgħidli fejn attakkajt l-integrità tiegħek? 

ONOR. JULIA FARRUGIA PORTELLI: L-istqarrija tgħid: 

“Il-Partit Laburista għażel li joqgħod fuq kliem li ma ntqalx fix-xhieda ġuramentata quddiem l-Awditur Ġenerali iżda qed jgħidu dak li ntqal ilbieraħ filgħaxija minn persuna li hu mpjegat mal-Ministru Konrad Mizzi.”. 

ONOR. JASON AZZOPARDI: Imma l-Partit Laburista mhux qiegħed quddiemi hawnhekk.  Hux hekk? 

ONOR. JULIA FARRUGIA PORTELLI: Jiġifieri issa wasalna fi stat li dak li qed jingħad fuq dak is-siġġu, fosthom minnek, u suppost taħt ġurament, ma jitwemminx? Dak li rripetejna fl-istqarrija li qed tirriferi għaliha inti, jien u l-kollega l-Onor. Robert Abela, kien imsejjes purament fuq xhieda ġuramentata f’din il-Kamra. Se nagħmillek domanda diretta:  Dak li jintqal fuq dak is-siġġu m’għandux jitwemmen? 

ONOR. JASON AZZOPARDI: U t-tweġiba hija diretta:  Imkien fl-istqarrija ma jien qed ngħid li dak li ntqal b’ġurament kien taż-żuffjett jew tar-redikolu. It-tieni, jien m’attakkajtx l-integrità tiegħek jew tal-kollegi tiegħek. L-attakk jew il-kritika, sejħilha li trid, huwa fuq il-Partit Laburista. F’ebda mument l-istqarrija...  Safejn naf jien għandna dritt noħorġu stqarrija, għandna l-libertà tal-espressjoni... 

ONOR. JULIA FARRUGIA PORTELLI:  Ħadd ma żammkom milli tagħmlu dan, anzi ibqgħu sejrin hekk. 

ONOR. JASON AZZOPARDI: Napprezza.  Ovvjament dejjem ikun hemm prezz x’jitħallas, hemm min jinqatel u hemm min jgħadduh b’kawżi... 

ONOR. ROBERT ABELA: Ma nibdewx nagħmlu kummenti frivoli! 

ONOR. JULIA FARRUGIA PORTELLI: Bir-rispett kollu, il-mistoqsija li għamiltlek, Onor. Azzopardi...  Illum erġajt għamiltilna pressjoni li wara 13-il minuta trid titla’ fuq għax-xogħol parlamentari. Filwaqt li nifhem li x-xogħol irid isir, nitlob li l-mistoqsijiet hawnhekk jiġu mwieġba. Jien m’iniex se naċċetta li  jkollna pressjoni ta’ 13-il minuta biex twieġeb għall-mistoqsijiet, u jekk għandna mitt mistoqsija... 

ONOR. JASON AZZOPARDI: Tista tagħmel 200! Jien fil-4:55 p.m. kont hawnhekk. 

ONOR. JULIA FARRUGIA PORTELLI: Jien ukoll kont hawnhekk. Il-laqgħa kienet mgħajta għall-5:00 p.m. u aħna għajjatnilek fil-Kamra wara li lestejna x-xogħol l-ieħor li kellu dan il-Kumitat. Sur President, jien qed nitlob il-protezzjoni tiegħek għax aħna konna qegħdin nagħmlu xogħol li huwa importanti u fid-dover li jsir. Ma jiddettax l-Onor. Azzopardi. Qed jippretendi li fil-5:00 p.m. jidħol u jibda x-xhieda tiegħu! Kien hawn xogħol ieħor xi jsir. 

IĊ-CHAIRPERSON: Onor. Azzopardi, is-seduta bdiet fil-mument li kien hawn quorum u għamilna x-xogħol preliminari li jsir f’kull laqgħa.  Il-parir tiegħi huwa li ma naħlux ħin imma nkomplu bil-kalma, nagħmlu l-mistoqsijiet u l-Onor. Azzopardi jwieġeb. 

ONOR. JULIA FARRUGIA PORTELLI: Inti qed tgħid li din l-istqarrija, li qed tgħid li ma ktibtx int, ma kontx taf biha u l-memorja ma waslitekx sa tmien ġimgħat ilu imma issa ftakart fiha. 

ONOR. JASON AZZOPARDI: Insa dak kollu. Jien għedtlek li din l-istqarrija nikkonfermaha u nissottoskrivi għal dak li hemm. 

ONOR. JULIA FARRUGIA PORTELLI: Mela x’rilevanza fih fejn qed tgħid li dan huwa impjegat mal-Ministru Konrad Mizzi? Dan huwa impjegat fis-Segretarjat tiegħu? 
ONOR. JASON AZZOPARDI: M’hawnx miktub li hu mpjegat fis-Segretarjat.  Hux hekk? 

ONOR. JULIA FARRUGIA PORTELLI: Inti qed tgħid li huwa mpjegat mal-Ministru Konrad Mizzi. 

ONOR. JAOSN AZOPARDI: Huwa impjegat fi Projects Malta li taqa’ taħt il-Ministru Konrad Mizzi. 

ONOR. JULIA FARRUGIA PORTELLI: Safejn naf jien, is-Sur Schembri huwa mpjegat tas-Servizz Pubbliku. 

ONOR. JASON AZZOPARDI: M’iniex qed ngħid li mhuwiex. 

ONOR. JULIA FARRUGIA PORTELLI: Anke l-mod ta’ kif ħriġt din l-istqarrija.  Mela l-ewwel, taħt ġurament ġimgħa ilu, m’aħniex qed nitkellmu fuq mitt sena ilu, fejn allura forsi kont nifhem li ma tiftakarx... 

ONOR. JASON AZZOPARDI: Għalija nistgħu nkomplu sa għada, però jekk se tagħmel laqgħa fuq xi stqarrija li ħareġ il-Partit Nazzjonalista jew l-Oppożizzjoni, naħseb li nkunu qegħdin... 

ONOR. JULIA FARRUGIA PORTELLI: Il-mistoqsija tiegħi hija leġittima għax inti, Onor. Azzopardi, taħt ġurament il-ġimgħa l-oħra għedt li dik kienet l-ewwel darba li qed titkellem b’mod pubbliku fuq dan il-każ, u jien għedtlek li kien hemm dikjarazzjoni li int tajt lil ġurnalista, u għedtlek ukoll li kont ħriġt stqarrija u inti ċħadt dan taħt ġurament.  Jiġifieri issa qed naqblu li int kont li ħriġt din l-istqarrija u kkummentajt b’mod pubbliku? 

ONOR. JASON AZZOPARDI: Meta semmejtli l-istqarrija la semmejtli l-ġurnata... 

ONOR. JULIA FARRUGIA PORTELLI: Mela t-tort tagħna għax ma semmejnilekx il-ġurnata! 

ONOR. JASON AZZOPARDI: Tant ma ftakartx li kelli mmur nagħmel il-verifiki u nfittex l-istqarrija li ħarġet f’ismi. Però issa nista’ nikkonfermaha. 

ONOR. JULIA FARRUGIA PORTLELI: Tort tagħna għax ma ftakarniex il-ġurnata! Li ma tassumix ir-responsabilità ta’ xi ħaġa bażika... 

ONOR. JASON AZZOPARDI: M’iniex qed nagħtik tort. 

ONOR. ROBERT ABELA: Onor. Azzopardi, kif qed tgħidlek tajjeb l-Onor. Farrugia Portelli, inti għamilt ħafna enfasi fuq din l-istqarrija pubblika għall-istampa li nħarġet fl-1 ta’ Novembru 2017 bl-undertone li Iman Schembri huwa mpjegat mal-Ministru Konrad Mizzi. Dan m’għamiltux b’kumbinazzjoni jew bla skop, imma bl-iskop li tipprova turi ... 

ONOR. JASON AZZOPARDI: Hemm xi ħaġa ħażina li tkun taħdem mal-Ministru Mizzi? 

ONOR. ROBERT ABELA: ... li x-xhud kellu xi interess f’din il-ħaġa. 

ONOR. JASON AZZOPARDI: Allura jekk m’hemm xejn ħażin fiha għalfejn qed tistaqsini dwarha? 

ONOR. ROBERT ABELA: Għaliex m’għedtx ukoll li l-istess xhud, Iman Schembri, kien iċ-chief of staff jew l-assistent personali tal-Onor. Edwin Vassallo fiż-żmien li l-Onor. Vassallo kien Segretarju Parlamentari ta’ Gvern Nazzjonalista?  Bħala stat ta’ fatt taqbel miegħi li l-istess Iman Schembri, li inti llum qed tgħid li huwa mpjegat tal-Onor. Konrad Mizzi, kien chief of staff jew assistent personali tal-Onor. Edwin Vassallo fiż-żmien meta hu kien segretarju parlamentari? 

ONOR. JASON AZOPARDI: I have absolutely no recollection li Iman Schembri kien jaħdem f’segretarjat ta’ xi ministru jew segretarju parlamentari li qed issemmi inti. 

ONOR. ROBERT ABELA: Għandek żball. 

ONOR. JASON AZZOPARDI: M’għedtlekx li mhux veru; qed ngħidlek li I have no recollection. 

ONOR. ROBERT ABELA: Donnok tinsa ħafna affarijiet! 

ONOR. JASON AZZOPARDI: Jien qatt ma kont f’Kabinett fejn kien hemm l-Onor. Edwin Vassallo. Ivverifika l-affarijiet. 

ONOR. ROBERT ABELA: Kemm ilek Membru Parlamentari? 

ONOR. JASON AZZOPARDI: Mill-1998. 

ONOR. ROBERT ABELA: Mela allura fl-epoka li qed nistaqsik dwarha li fiha Iman Schembri kien assistent personali tal-Onor. Edwin Vassallo int kont diġà Membru Parlamentari. 

ONOR. JASON AZZOPARDI: Ma nafx li kien assistent personali jew whatever tal-Onor. Edwin Vassallo, imma m’iniex qiegħed immerik.  Jien ili Membru Parlamentari mill-1998, però l-fatt li tkun Membru Parlamentari ma jfissirx li tkun taf il-membri tas-segretarjati  kollha tal-ministri jew tas-segretarji parlamentari. 

ONOR. JULIA FARRUGIA PORTELLI:  Imma dan huwa rrilevanti għal li qed ngħidulek aħna. 

ONOR. JASON AZZOPARDI: Mela għidli x’inhi r-rilevanza ħalli nkun nista’ nwieġbek! 

ONOR. JULIA FARRUGIA PORTELLI: Jiġifieri bl-istess mod, mingħajr ma ninstema’ li qed nattakka kollega li qiegħda fuq l-istess mejda, ngħid li l-Onor. Kristy Debono hija mpjegata tal-Ministru Chris Cardona taħt entità oħra. 

ONOR. JASON AZZOPARDI:  Imma x’għandha x’taqsam l-Onor. Kristy  Debono? 

ONOR. JULIA FARRUGIA PORTELLI: L-Onor. Kristy Debono hija mpjegata f’entità li hija taħt l-Onor. Silvio Schembri. Allura b’daqshekk hija mpjegata tal-Onor. Silvio Schembri? 

ONOR. KRISTY DEBONO:  Taħt il-Prim Ministru proprja.

IĊ-CHAIRPERSON: Ejjew nistabbilixxu l-fatti. 

ONOR. JULIA FARRUGIA PORTELLI: Sur President, it-tonalità... 

ONOR. JASON AZZOPARDI: Jien niddikjara ruħi ħati li ma nafx min kienu l-membri tas-segretarjati tal-ministri kollha Nazzjonalisti f’kull kabinett li kien hemm mill-1998 sal-2013. 

ONOR. JULIA FARRUGIA PORTELLI: U m’intix ħati li gdibt darbtejn taħt ġurament? F’ġimgħa gdibt darbtejn taħt ġurament. 
ONOR. JASON AZZOPARDI: Le, ma gdibtx u titfax kliem f’ħalqi.  Jigdeb min ikun jaf il-verità u apposta jgħid kelma b’oħra. Jien ma gdibtx. 

ONOR. JULIA FARRUGIA PORTELLI: Mela min gideb f’din l-istorja kolha? 

ONOR. JASON AZZOPARDI: M’iniex qiegħed hawnhekk biex niġġudika u nagħti verdett. 

IĊ-CHAIRPERSON: Qegħdin nitkellmu fuq kollox taħt il-kappa tax-xemx. Ejjew inżommu mas-suġġett, jekk jogħġobkom. 

ONOR. JULIA FARRUGIA PORTELLI: Sur President, l-Onor. Azzopardi gideb darbtejn taħt ġurament. Huwa qal li kienet l-ewwel darba li tkellem b’mod pubbliku... 

ONOR. JASON AZZOPARDI: Le, ma gdibtx. 

IĊ-CHAIRPERSON: Nerġa’ ngħid li dan mhu ġuri ta’ ħadd. Dan huwa eżami tar-rapport tal-Awditur Ġenerali.  Hawnhekk m’aħniex qegħdin nagħmlu ġuri biex naraw min ma qalx il-verità, kif qal il-verità... 

ONOR. JULIA FARRUGIA PORTELLI: Sur President, imma huwa fl-obbligu tiegħek bħala Chairperson ta’ dan il-Kumitat... L-Onor. Azzopardi ma ftakarx li kien parti minn partit politiku li ħareġ stqarrija jattakka lill-Partit Laburista, allura lilna l-Membri li għamilna press conference... 

IĊ-CHAIRPERSON: Allaħares nattakka kull stqarrija li toħroġ fil-konfront ta’ kull wieħed u waħda minna! 

ONOR. JULIA FARRUGIA PORTELLI: Mela jekk dan il-PAC għandu valur, għandek ma tkunx kompliċi fi stqarrija li tgħid: 

“Il-Partit Laburista ...”, 

u qed tagħmel riferenza għalina li konna qegħdin nagħmlu follow up l-għada, 

“...għażel li joqgħod fuq kliem li ma ntqalx fix-xhieda ġuramentata quddiem l-Awditur Ġenerali”. 

Jiġifieri qed tgħidilna li l-Awditur jagħmel rapport ta’ 100 paġna, 200 paġna, 300 paġna, jew kemm ikun hemm bżonn... Allura l-PAC mhux qiegħed hemm biex aħna ngħajtu lix-xhieda, jieħdu l-ġurament tagħhom, u jagħtu x-xhieda tagħhom? Jiġifieri jekk qed jattakka dik ix-xhieda...  Dik is-sentenza hekk tfisser.  Għid li ma taqbilx magħha.  Kont taf biha din l-istqarrija? 

IĊ-CHAIRPERSON: Meta jkun hemm xhieda li jixhdu fuq ir-rapport tal-Awditur, ikun hemm diverġenzi ta’ kif jiġi nterpretat dak ir-rapport, jekk huwiex favorevoli, jekk huwiex kontrik, jekk jimpinġix fuq ir-responsabilità tal-ministru, jew inqas jew aktar...  Jien naħseb li naqblu li fuq dan ir-rapport hemm opinjonijiet diversi; hemm l-opinjoni primarja tal-Partit Laburista li qed jgħid dan ir-rapport huwa damning fil-konfront tal-Onor. Jason Azzopardi, u hemm il-pożizzjoni tal-Partit Nazzjonalista li qiegħed jgħid li dan ir-rapport bl-ebda mod ma jitfa’ ebda responsabilità politika fuq l-Onor. Jason Azzopardi għax imkien ma jirriżulta li kien hemm indħil politiku. Dawn huma żewġ opinjonijiet u jekk indumu sal-aħħar tas-sena qatt mhuma se jikkonverġu. 

ONR. ROBERT ABELA: Kif qed tgħid int, Sur President, hija wkoll opinjoni li bl-iswed fuq l-abjad fid-dikjarazzjoni ġuramentata tiegħu l-Onor. Jason Azzopardi qed jgħid li “din hija l-ewwel darba li se nkun qed nikkummenta fil-pubbliku fuq dan ir-rapport”? Imbagħad hemm stqarrija bid-data tal-1 ta’ Novembru 2017, fejn iswed fuq l-abjad qed turi bil-kontra. Jiġifieri anke fejn hemm id-dokumenti li juru ċar li ma qalx is-sewwa, qed jgħid li ma gidibx, aħseb u ara fejn m’hemmx dokumentazzjoni! 

IĊ-CHAIRPERSON: Onor. Abela, l-Onor. Jason Azzopardi ta l-ispjega tiegħu fuq dan l-istatement. Issa tista’ ma taqbilx, tista’ taqbel, tista’ tgħid li l-Onor. Jason Azzopardi qed jigdeb, u tista’ tgħid li mhux qed jigdeb. 

ONOR. ROBERT ABELA: Jgħiduh id-dokumenti mhux jien. 

IĊ-CHAIRPERSON: L-Onor. Jason Azzopardi għadu kif ta spjegazzjoni ta’ x’għamel minn dakinhar sal-lum u l-verifiki li għamel. Inti tista’ tgħid li ma temmnux, sta għalik, mhux problema, imma ma tistgħux nibqgħu flogging the dead horse u tirrepetu l-istess mistoqsijiet sakemm... Saret il-mistoqsija, ta spjega, ma ddoqqx għal widnejkom, no problem, imma rridu nimxu! 

ONOR. ALEX MUSCAT: Onor. Azzopardi, inti l-ġimgħa li għaddiet ġibtilna dikjarazzjoni ġuramentata li xtaqt tibda biha. Din id-dikjarazzjoni kitibhielek l-Communications Office tal-Partit Nazzjonalista wkoll? 

ONOR. JASON AZZOPARDI: Le, ktibtha jien. 

ONOR. ALEX MUSCAT: Jiġifieri tissottoskrivi għal dak kollu li ktibt hawnhekk u din hija l-verità kif tafha inti. 

ONOR. JASON AZZOPARDI: Bħalma nissottoskrivi dak li hemm fl-istqarrija tal-1 ta’ Novembru. 

ONOR. ALEX MUSCAT:  U inti hawnhekk ktibt il-verità.  Hux hekk? 

ONOR. JASON AZZOPARDI: Ktibt il-verità kif niftakarha jien. 

ONOR. ALEX MUSCAT: Mela ħalli mmur fuq it-tielet paragrafu tad-dikjarazzjoni ġuramentata tiegħek – li aħna ma kellniex għalfejn niddubitaw, almenu sal-ġimgħa li għaddiet, li din hija kollha verità – li jgħid: 

“L-emails li kont nirċievi jew nibgħat kienu kollha fuq l-uniku email li jien qatt kelli. Email privat la qatt kelli u lanqas kelli għalfejn ikolli”. 

Din hija dikjarazzjoni ġuramentata tiegħek. Taqbel ma’ dak l-istatement? 

ONOR. JASON AZZOPARDI: Iva. 

ONOR. ALEX MUSCAT: Jiġifieri mill-memorja tiegħek din hija l-verità u m’għandekx emails oħrajn. 

ONOR. JASON AZZOPARDI: Il-gmail għamiltu wara April 2013, jiġifieri sakemm kont fil-Kabinett ma kellix gmail. 

ONOR. ALEX MUSCAT: Però hawnhekk għedt mod ieħor.  Inti għedt li “email privat la qatt kelli u lanqas kelli għalfejn ikolli”. 

ONOR. JASON AZZOPARDI: Huwa evidenti li dik il-frażi qiegħda b’riferenza għal meta kont fil-Kabinett fil-kariga ta’ ministru jew segretarju parlamentari. 

ONOR. ALEX MUSCAT: Inti fl-2012 varajt, bħal ħafna politiċi, il-website personali tiegħek u magħha annessa kien hemm l-email personali tiegħek “info@jasonazzopardi.com”. Probab-bilment ma tiftakarx.  Hux hekk? 

ONOR. JASON AZZOPARDI: Assolutament ma kenitx f’idejja; kienet amministrata minn kumpanija, jiġifieri assolutament ma kelli l-ebda kontroll jew sehem fiha u ma kontx nirċievi emails għax kienet varata, jekk tista’ tuża l-kelma “varata”, ftit qabel l-elezzjoni, jiġifieri it wasn’t up and running kif wieħed jista’ jifhem. Jien ma kontx nirċievi emails fuq il-website li qed issemmi inti, u fil-fatt ma baqgħetx tintuża. 

ONOR. ALEX MUSCAT: Però tiftakar li kellek l-email address “info@jasonazzopardi.com”? 

ONOR. ROBERT ABELA: Onor. Azzopardi, m’hemmx għalfejn tiħmar għax qed narak tiħmar ħafna llum. 

ONOR. JASON AZZOPARDI: Onor. Abela, jekk trid iddaħħak... 

ONOR. ROBERT ABELA: Le, m’iniex indaħħak, qed narak tiħmar ħafna. 

ONOR. JASON AZZOPARDI: Xhud ma tippruvax... (Interruzzjonijiet) 

IĊ-CHAIRPERSON: Onor. Abela, this media circus biex għada... Allaħares noqogħdu nitkellmu fuq x’għandu jħammar wiċċ in-nies! 

ONOR. ROBERT ABELA: Qed tiħmar ħafna, Onor. Azzopardi. 

ONOR. JASON AZZOPARDI: Anzi, lanqas naf niħmar. 

ONOR. ROBERT ABELA:  U lanqas taf tistħi!

ONOR. ALEX MUSCAT: Onor. Azzopardi, qed nifhem sew li meta ktibt din id-dikjarazzjoni ġuramentata kont insejt li kellek “info@jasonazzopardi.com”? 

ONOR. JASON AZZOPARDI: L-email li kont nuża għax-xogħol uffiċjali tiegħi kien  “@gov.mt”. 

ONOR. ALEX MUSCAT: Però hawnhekk għedtilna li “email privat la qatt kelli u lanqas kelli għalfejn ikolli”. Din hija dikjarazzjoni qawwija mmens. 

ONOR. JASON AZZOPARDI: U nikkonfermaha. 

ONOR. ALEX MUSCAT: Jiġifieri meta ktibt din l-istqarrija kont insejt li kellek l-email “info@jasonazzopardi.com”? 

ONOR. JAOSN AZZOPARDI: Le, ma nsejtx. L-email li kont nuża relatat max-xogħol kien “@gov.mt” biss. 

ONOR. ALEX MUSCAT: Però hawnhekk ktibt xi ħaġa differenti. 

ONOR. JASON AZZOPARDI: Huwa evidenti li s-sentenza tibda “matul il-ħatra tiegħi” jiġifieri relatat max-xogħol tiegħi. Huwa evidenti li dik id-dikjarazzjoni tirrigwarda emails relatati max-xogħol. Emails relatati max-xogħol kont nirċievi biss fuq “@gov.mt”. 

ONOR. ALEX MUSCAT: Imma minn fejn toħroġ din?  Hawnhekk inqast milli tgħidilna li kellek mill-inqas żewġ emails oħra privati: “info@jasonazzopardi.com” u “jasonazzopardi@gmail”.com. 

ONOR. JASON AZZOPARDI: Le, mhux veru. 

ONOR. JULIA FARRUGIA PORTELLI: Onor. Azzopardi, int qiegħed taħt ġurament. 

ONOR. ALEX MUSCAT: X’jiġifieri mhux veru? 

ONOR. JULIA FARRUGIA PORTELLI: Onor. Azzopardi, il-ġimgħa l-oħra inti għedtilna “email privat la qatt kelli u lanqas kelli għalfejn ikolli”. 

ONOR. JASON AZZOPARDI: Onor. Farrugia Portelli, il-gmail għamiltu wara April 2013. Jiġifieri waqt li kont fil-kariga ma kelli ebda gmail. Hija ċara biżżejjed hekk?

ONOR. ROBERT ABELA: Imma int mhux hekk għedt. Int għedt, “emails li kont nirċievi jew nibgħat kienu kollha fuq l-uniku email li qatt kelli matul dawk il-ħames snin”. 

ONOR. JASON AZZOPARDI: Korrett. 

ONOR. ROBERT ABELA: Issa l-Onor. Muscat għadu kemm għamillek riferenza, u int weġibt fl-affermattiv, li kellek a private email address “info@jasonazzopardi.com”. Għaliex għamiltha in bold and underlined? 

ONOR. JASON AZZOPARDI: “info@jasonazzopardi.com” qatt m’użajtu. 

ONOR. JULIA FARRUGIA PORTELLI: Imma kellek. Għaliex qed tgħid li qatt ma kellek? 

ONOR. ROBERT ABELA: Kellek aċċess għalih? 

ONOR. JASON AZZOPARDI: Le, lanqas kelli aċċess. 

ONOR. JULIA FARRUGIA PORTELLI: Imma kien tiegħek jew ta’ xi ħaddieħor? 

ONOR. JASON AZZOPARDI: Kien għand administrator, lanqas kien għandi. 

ONOR. ALEX MUSCAT: Onor. Azzopardi, at one point hawnhekk għedtilna li ma kellekx, u llum qed jirriżulta li kellek. 

ONOR. JASON AZZOPARDI: Le, waqt il-kariga tiegħi ... 

ONOR. ALEX MUSCAT: Kellek jew ma kellekx? 

ONOR. JASON AZZOPARDI: Ftit tal-ħin ilu inti għedt li waqt il-kariga tiegħi kelli gmail. 

ONOR. ALEX MUSCAT: “info@jasonazzopardi.com”.

ONOR. JASON AZZOPARDI: Il-gmail għamiltu f’April 2013, xahar wara l-elezzjoni. 

ONOR. ALEX MUSCAT: Però “info@jasonazzopardi.com” qbilna li kellek... 

ONOR. JASON AZZOPARDI: Ma kontx nużah u ma kellix aċċess għalih. 

ONOR. JULIA FARRUGIA PORTELLI: Imma kien tiegħek. 

ONOR. ALEX MUSCAT: Imma kien tiegħek. 

ONOR. JASON AZZOPARDI: Kien f’ismi, imma ma kienx tiegħi. 

ONOR. JULIA FARRUGIA PORTELLI: Int bis-serjetà? 

ONOR. ALEX MUSCAT: Inti għedtilna li kulma kien f’ismek tissottokrivi għalih. 

ONOR. JULIA FARRUGIA PORTELLI: Jiġifieri tiegħek imma ta’ xi kandidat ieħor? Tista’ tgħidilna min hu l-kandidat l-ieħor? 

ONOR. ROBERT ABELA: M’aħniex qed nemmnuk; b’mod kategoriku m’aħniex qed nemmnuk. 
ONOR. JASON AZZOPARDI: Agħmel int. Il-website kienet amministrata minn kumpanija. 

ONOR. ROBERT ABELA: Unbelievable!  Qiegħed bil-ġurament! 

ONOR. ALEX MUSCAT: Mela mhijiex ommissjoni li tgħid li kellek dak l-email, però ma kontx tużah għax-xogħol? 

ONOR. JASON AZZOPARDI: Le. 

ONOR. ALEX MUSCAT: Hawnhekk li qed tgħid huwa li int lanqas biss kellek. 

ONOR. JULIA FARRUGIA PORTELLI:  Għalfejn qiegħed issibha problema biex tammetti? 

ONOR. JASON AZZOPARDI: Il-website li inti qed tfakkarni biha issa għax qatt m’użajtha, kienet f’idejn kumpanija biex tamministraha hi. 

ONOR. ALEX MUSCAT: Din il-website hija tiegħek? 

ONOR. JASON AZZOPARDI: Ħallast jien. 

ONOR. JULIA FARRUGIA PORTELLI: X’fiha ħażin biex tgħid li ħadt żball? 

ONOR. ALEX MUSCAT: Ħallast għaliha u l-email huwa tiegħek ukoll. 

ONOR. CLAYTON BARTOLO: Mela kien hemm kuntratt. 

ONOR. ALEX MUSCAT: Mhijiex ta’ xi ħadd qed juża ismek u qed jopera ... 

ONOR. JASON AZZOPARDI: Granted, però l-email relatat magħha – lanqas naf li kien hemm email, qed tgħidli inti –  qatt m’użajtu. 

ONOR. JULIA FARRUGIA PORTELLI: Imma tiegħek. 

ONOR. JASON AZZOPARDI: Kien relatat mal-website, ma kontx nużah. 

ONOR. JULIA FARRUGIA PORTELLI: Imma x’inhi l-problema biex tgħid li nsejt. 

ONOR. ALEX MUSCAT: Imma huwa tiegħek. 

ONOR. JASON AZZOPARDI: Inti qed titkellem fuq l-2012? 

ONOR. ALEX MUSCAT: Fl-2012 inti varajt il-website tiegħek bl-email privat tiegħek. 

ONOR. JULIA FARRUGIA PORTELLI:  Fl-istqarrija ġuramentata li inti ġibtilna hawnhekk u qrajtilna għedtilna: 

“Aktar tard, f’Jannar 2012, inħtart Ministru b’diversi responsabilitajiet inkluż l-artijiet. Matul il-ħatra tiegħi kont nirċievi medja ta’ 150 email kuljum relatati max-xogħol. L-emails li kont nirċievi jew nibgħat kienu kollha fuq l-uniku email li jien qatt kelli matul dawk il-ħames snin.”. 

Dan inti għedtu. 

ONOR. JASON AZZOPARDI: Huwa evidenti li huwa l-uniku email fuq xogħol li kont nuża. 

ONOR. ROBERT ABELA: Imma fid-dikjarazzjoni ġuramentata m’għedtx hekk; xejn mhu evidenti, anzi bil-kontra għax inti għedt “li qatt kelli”. 

ONOR. JULIA FARRUGIA PORTELLI: Imma l-email address huwa tiegħek. 

ONOR. JASON AZZOPARDI: Għax-xogħol tiegħi kont nuża u nirċievi biss fuq “@gov.mt” mhux bħall-Prim Ministru preżenti li għadu juża “josephmuscat.com” għal xogħol uffiċjali tal-Gvern. 

ONOR. JULIA FARRUGIA PORTELLI:  Imma aħna fuqek qegħdin nagħmlu l-mistoqsijiet. 

IĊ-CHAIRPERSON: Kollegi, għandi talba mingħand il-Whip tal-Oppożizzjoni sabiex nissospendu għal 20 minuta għar-raġuni li spjegajt aktar kmieni. Għal x’ħin nissospendu? 

ONOR. JULIA FARRUGIA PORTELLI: Nagħmluha wara l-ħin tal-mistoqsijiet, fis-6:30 p.m.

IĊ-CHAIRPERSON:  Wara s-6:30 p.m. hemm l-istqarrijiet ministerjali. 

ONOR. JULIA FARRUGIA PORTELLI: Fil-kas nibqgħu ġejjin wara l-istqarrijiet. 

IĊ-CHAIRPERSON: Mela naġġornaw għall-mument li jispiċċaw l-istqarrijiet ministerjali.

Fil-5:35 p.m. il-laqgħa ġiet sospiża u rriżumiet fit-7:44 p.m. 

IĊ-CHAIRPERSON: Nistgħu nkomplu bil-laqgħa u bix-xhieda li kien qed jagħti l-Onor. Jason Azzopardi.

ONOR. JASON AZZOPARDI: Sur President, qabel ma nkomplu, jekk tippermettili nixtieq ngħid li sadanittant għamilt il-verifiki min-naħa tiegħi fuq din il-famuża website li ntqal li varajt fl-2012 – qisni qed invara xi vapur! – u rriżultali li fil-fatt min għamilli d-domanda ma kienx leali miegħi għax ingħata wieħed x’jifhem li kienet xi website li saret fil-bidu tal-2012, meta fil-fatt din saret viċin il-kampanja elettorali li bdiet f’Jannar 2013. Fil-fatt din il-website saret fl-aħħar parti tal-2012, kienet kompletament manned mill-campaign office tiegħi, u jien ma kontx nirċievi emails personalment u lanqas kont nibgħat emails. Għalhekk jien assolutament nirrifjuta, nirriġetta u nimbotta qualsiasi implikazzjoni li dik il-website – li nerġa’ ngħid li ma kellix ir-running tagħha f’idejja –... Moħħ il-website kelli, kont fil-kariga ta’ ministru! Naħseb li huwa minn ewl id-dinja li ministru ma jeħux ħsieb il-website hu imma jkollu team ta’ nies li jieħdu ħsiebha, kif fil-fatt kien f’dan il-każ. Jien assolutament ma kelli ebda kuntatt ta’ emails fuq dik il-website, li nerġa’ ngħid saret fl-aħħar nofs tal-2012. Qed ngħid dan biex inkun preċiż għal dik id-domanda li saritli.

ONOR. ALEX MUSCAT: Se nistaqsik xi ħaġa fuq l-istess suġġett biex inkunu preċiżi u għall-korrettezza. Kemm domt ministru sal-2013, kellek l-email address “info@jasonazzopardi.com”? Dik kienet tiegħek?

ONOR. JASON AZZOPARDI: Kif inti fakkart lili għax ma kenitx xi ħaġa li għalija kienet rilevanti minħabba l-fatt li jien qatt ma wżajtu fuq il-qadi ta’ dmirijieti, nerġa’ ngħid li saret...

ONOR. ALEX MUSCAT: Il-mistoqsija hija ta’ min kien.
ONOR. JASON AZZOPARDI: Kien manned mill-campaign office responsabbli mill-kampanja elettorali ta’ Jason Azzopardi, is-sottoskritt, lejn l-aħħar parti tal-2012.

ONOR. ALEX MUSCAT: Jiġifieri qed nifhem li dak l-email address kien tiegħek. Dak l-email address privat kien ta’ Jason Azzopardi.

ONOR. JASON AZZOPARDI: Ma kienx ta’ Jason Azzopardi per sè, fis-sens li kien f’isem Jason Azzopardi, imma kien manned bħal ta’ kull politiku ieħor ...

ONOR. CLAYTON BARTOLO: Onor. Azzopardi, min ħallas għalih?

ONOR. JASON AZZOPARDI: Il-campaign office. 

ONOR. ROBERT ABELA: Jiġifieri ħallas għalih l-uffiċċju tiegħek.

ONOR. JASON AZZOPARDI: Le, mhux jien, imma l-canvassers, helpers, call them what you may, li politiku jkollu li jkunu jridu jgħinuh. Trid tapprezza li huwa loġiku li wieħed jaħseb li f’kariga ministerjali ... (Interruzzjonijiet) Ippermettili ħa nwieġeb id-domanda. 

ONOR. ROBERT ABELA:  M’intix qiegħed tweġibni.

ONOR. JASON AZZOPARDI: Jien qed nagħtik tweġiba, imma jekk ma togħġbokx, ħaġa oħra. Lili ħadd mhu se jikkonvinċini li hawn xi ministru, lbieraħ, illum jew għada, li joqgħod jieħu ħsieb the running of his electoral political website. Mhijiex kredibbli!

ONOR. ROBERT ABELA:  L-emails tiegħi jien narahom u jien inweġibhom.

ONOR. JASON AZZOPARDI: L-emails tiegħi fuq “jason.azzopardi@gov.mt” nikkonferma li kont narahom jien u nweġibhom jien. Onor. Abela, jien qed nirriferi għall-website li ġiet imwaqqfa mill-campaign office tiegħi lejn l-aħħar parti tal-2012, meta kien evidenti li qed toqrob il-kampanja elettorali.

ONOR. ROBERT ABELA: L-ispiża biex ġiet imwaqqfa dik il-website u l-ispiża konnessa mal-email address, fid-dikjarazzjoni tal-ispejjeż għal dik l-elezzjoni tiegħek niżżiltha?

ONOR. JASON AZZOPARDI: I have absolutely no recollection of that particular point! Absolutely not! But you can verify.

ONOR. ROBERT ABELA: Nassumi li għamiltha.

ONOR. JASON AZZOPARDI: You can verify. Hawnhekk qiegħed nipprova niftakar to the best of my abilities, and I absolutely have no recollection. 

ONOR. CLAYTON BARTOLO: Onor. Azzopardi, fix-xhieda li tajt inti l-ġimgħa li għaddiet għedtilna li ma ġiex spjegat lilek mis-Servizz Pubbliku x’inhuma l-financial implications bejn outright sale u ċens. Fil-verità, fi x’ħin ftaħna l-file sibna li kien hemm Minuta 140 iffirmata minnek, fejn dan kien kollu spjegat u fix-xhieda tiegħu hawnhekk, is-Sur Iman Schembri spjegahielna wkoll lilna. Fil-fatt ħdimniha dak il-ħin u għalkemm ma wasalniex għan-numru eżatt, ħadna idea ta’ x’kien il-financial input tal-Gvern li kieku morna għal outright sale, u x’kien li kieku morna għal ċens. Inti għedtilna li dan ma kienx spjegat lilek imma fil-verità hemm Minuta li tixhed li dan inti rajtu għax iffirmajtu! Kif tispjega l-fatt li inti għedtilna li ma kienx spjegat lilek meta fil-fatt kien?

ONOR. JASON AZZOPARDI: Qed tkun diżonest intelletwalment apposta! Il-Minuta 140, li jien iffirmajt, u allura altru li qrajt, tgħid x’inhuma l-options bejn sale u ċens perpetwu, però imkien ma tgħid – u jekk tgħid nixtieqek tgħidli fejn – li mir-rikavat tal-option tal-bejgħ, cioè l-ewwel option tal-€525,000, kemm se jkun qed idaħħal il-Gvern u kemm se jkun qed imur, jekk se jkun qed imur, għal...  (Interruzzjonijiet)  Agħtini ċ-ċifra li hemm miktuba fil-Minuta 140.  Ma tistax għax m’hemmx!

ONOR. CLAYTON BARTOLO: Onor. Azzopardi, inti qed tgħajjar lili intelletwalment diżonest ...

ONOR. JASON AZZOPARDI: Nikkonfermaha, iva.

ONOR. CLAYTON BARTOLO: Jien m’ilix ħafna fuq dan il-Kumitat, imma qatt ma smajt lil ebda xhud li biex jirrispondi mistoqsija jgħajjar lil min qed jagħmillu mistoqsija, intelletwalment diżonest.

ONOR. JASON AZZOPARDI: M’iniex qed ngħajjrek imma qed ngħidlek stat ta’ fatt: li inti qed tkun diżonest fil-mistoqsija tiegħek.

ONOR. ROBERT ABELA:  Jista’ jkun li inti ilek tkun hekk fit-tweġibiet tiegħek ukoll.

ONOR. CLAYTON BARTOLO: Fil-Minuta hawn mitkub hekk: 

“Since land is ex Church property, option 2 is being recommended, as this option will ensure net revenue to the Government of the full amount over a future period of time”.  

Mela allura huwa ovvju li option 1 ma kenitx se tħalli l-full amount lill-Gvern! 

ONOR. JASON AZZOPARDI: Però option 1 – u inti taf għax qed taqraha – mhijiex qed tgħid kemm huwa l-apportionment tal-ammont bejn il-Knisja u l-Istat.

ONOR. CLAYTON BARTOLO: Hemmhekk allura kienet ġiet approvata option 2 min-naħa tiegħek.

ONOR. JASON AZZOPARDI: U mill-ex Ministru Tonio Fenech.

ONOR. CLAYTON BARTOLO: Imma inti kont il-Ministru responsabbli mill-artijiet dak iż-żmien.

ONOR. JASON AZZOPARDI: Le.

ONOR. CLAYTON BARTOLO: X’jiġifieri le?

ONOR. JASON AZZOPARDI: Le.

ONOR. JULIA FARRUGIA PORTELLI:  Imma kont Segretarju Parlamentari.

ONOR. JASON AZZOPARDI: Iva. Hemm differenza bejn segretarju parlamentari u ministru?

ONOR. CLAYTON BARTOLO: Differenza hemm. Onor. Azzopardi, imma inti qiegħed hawn biex tirrispondi l-mistoqsijiet! (Interruzzjonijiet)

ONOR. JASON AZZOPARDI: Inti fettaqt ħafna, issa qed infettaq jien.  F’Novembru 2011 jien ma kontx ministru imma kont segretarju parlamentari responsabbli mill-artijiet, u fuqi kelli Ministru.

ONOR. CLAYTON BARTOLO: Mela imbagħad, meta lħaqt ministru, inti dawwart din id-deċiżjoni. Għaliex?

ONOR. JASON AZZOPARDI: Għax sadanittant kien hemm Minuta, li inti rajt u li ma għandi ebda dubju li flejt, datata 6 ta’ Marzu 2012, through the Permanent Secretary Pawlu Zahra, lili bħala ministru, fejn id-Direttur Ġenerali, Iman Schembri, ta raġunijiet għalfejn għandna mmorru għal option differenti. Dik kienet Minuta li saret wara meeting li kien hemm fejn ġie diskuss is-suġġett.

ONOR. CLAYTON BARTOLO: Li m’hemmx Minuta tagħha.

ONOR. JASON AZZOPARDI: Il-weekly meetings fejn il-ministru jiltaqa’ mat-top public servants tad-dekasteru li għalih ikun responsabbli, ma jkunx hemm minuti tagħhom fil-files għax il-weekly meetings ikunu jikkonċernaw varji items.

ONOR. CLAYTON BARTOLO: Jiġifieri meta l-Awditur Ġenerali qal fir-rapport tiegħu li joħroġ biċ-ċar li kien hemm nuqqas ta’ dokumentazzjoni, li ma ħalliex audit trail, u li dan lilu anke impedih b’xi mod biex ikun jista’ jasal għal opinjoni, huwa grazzi għal din it-tip ta’ laqgħa, li kont fiha preżenti inti, u li b’xi mod biddlet id-deċiżjoni minn option 2 għal option 1.

ONOR. JASON AZZOPARDI: Le, għax grazzi għal-laqgħat li kien hemm, kull ordni li saret, u kull direzzjoni li kien hemm, qiegħda bil-miktub.

ONOR. CLAYTON BARTOLO: M’hawnx miktub. M’għandniex Minuti.

ONOR. JASON AZZOPARDI: Iva, il-Minuti li għandek u li fil-fatt qed tikkummenta dwarhom, tista’ tikkummenta dwarhom għax jeżistu. Il-Ministru u s-Segretarju Parlamentari taw direzzjoni, jew taw approvazzjoni. Jien ma nsib ebda diffikultà naqbel u nissottoskrivi l-kumment tal-Awditur Ġenerali fejn qal li there is always room for improvement, mil-lat amminstrattiv u mhux mil-lat politiku, li jkun hemm better detailed minute taking jew inkella informazzjoni iktar dettaljata – allaħares tikkontesta dik il-konklużjoni – però as far as myself or my superior are concerned, kull direzzjoni li aħna tajna, tajniha bil-miktub u dejjem skont is-suġġeriment, rakkmandazzjoni, parir, sejjaħlu li trid, tal-public servant. Qatt ma kkontradixxejna pariri, għalkemm kien ikollna kull dritt nagħmlu hekk – allaħares il-ministru m’għandux id-dritt ma jaqbilx ma’ ta’ taħtu – u kif fil-fatt qiegħed tara f’dan il-file, kemm jien kif ukoll ta’ fuqi, qbilna mad-direzzjoni, jew aħjar mas-suġġeriment, jew mat-talba li kienet qiegħda ssirilna. 

ONOR. CLAYTON BARTOLO: Għadek kemm għedt, u dan għedtu wkoll fil-Parlament, li qgħadt fuq ir-rakkmandazzjoni tas-Segretarju Permanenti, is-Sur Paul Zahra. Mill-banda l-oħra, is-Sur Zahra xehed ...

ONOR. JASON AZZOPARDI: Qed nirriferi għall-Minuta 150, fejn għadni kif għedtlek through the permanent secretary. Hawnhekk kien hawn Pawlu Zahra jgħid li dik il-Minuta ma kienx jgħaddiha kieku kien hemm xi ħaġa ħażina.

ONOR. CLAYTON BARTOLO: Xi ħaġa ħażina m’hemmx, għax iż-żewġ options huma legali. 

ONOR. JASON AZZOPARDI: Qed nieħu gost li qed tikkonferma li dak li għamilt huwa legali.

ONOR. ROBERT ABELA: Jiġifieri, Onor. Azzopardi, skont inti, li proprjetà li tiswa’ €2.4 miljun, titlaq b’€525,000, m’hemm xejn ħażin? Kollox normali? M’hemm xejn ħażin li proprjetà b’tender ta’ €950,000, il-prezz tagħha jonqos bin-nofs mingħajr ma mortu għand l-Contracts Committee? Kollox normali u kollox regolari?  Li għal proprjetà ta’ €2.4 miljun, il-Gvern jirċievi biss €35, għalik m’hemm xejn ħażin? Kollox normali? Naħseb li tagħmel distinzjoni bejn illegali u good value for money għall-Gvern.
ONOR. JASON AZZOPARDI: Onor. Abela, li naħseb li huwa interessanti, u forsi tieħdu l-istess żelu u interess biex tinvestigaw u taraw, huwa kif qed tagħmilli d-domandi għax din il-proprjetà nbigħet bi prezz li ma kellhiex tinbigħ...

ONOR. ROBERT ABELA: Tgħidlix prezzijiet ta’ proprjetajiet oħra f’San Ġiljan għax jien fuq dan qed nagħmillek id-domandi; għal każijiet oħra nagħmlu kumitati oħrajn.

ONOR. JASON AZZOPARDI: As if ministru jindaħal f’kemm ikun il-valur. Inti taf li f’dan il-każ il-Ministru approva...

ONOR. ROBERT ABELA: F’dan il-każ indħalt!

ONOR. JASON AZZOPARDI: Le, ma ndħaltx fuq il-valuri.

ONOR. ROBERT ABELA: Kien bid-deċiżjoni tiegħek li l-prezz, minn €950,000 niżel għal €525,000.

ONOR. JASON AZZOPARDI: Allura bl-istess argument tiegħek – li ma naqbilx miegħu – kien ukoll minħabba fiha li l-prezz, minn madwar €100,000 tela’ għal €500,000! 

ONOR. ROBERT ABELA: Il-€100,000 minn fejn ġibthom?

ONOR. JASON AZZOPARDI: Daqshekk kienet l-ewwel stima.

ONOR. ROBERT ABELA: Imma dak xogħol l-ispekulatur. Allaħares dik hija l-benchmark! Mela inti, bħala ministru, tiddefendi l-interessi tal-ispekulatur?

ONOR. JASON AZZOPARDI: Lanqas xejn! 

ONOR. ROBERT ABELA: Inti trid tiddefendi l-interessi tal-gvern; u l-gvern qallek biex tmur għal €950,000!

ONOR. JASON AZZOPARDI: Il-Ministru mexa kif dejjem mexa; kien hemm arbitraġġ, ippresedut minn perit...

ONOR. ROBERT ABELA: Kontra dak li kien jgħid it-tender.

ONOR. JASON AZZOPARDI: Skont il-liġi.

ONOR. ROBERT ABELA: Le, mhux skont il-liġi.

ONOR. JASON AZZOPARDI: Dażgur li skont il-liġi!

ONOR. ROBERT ABELA: Kontra li jgħid it-tender.

ONOR. JASON AZZOPARDI: It-tender mhuwiex liġi.
ONOR. ROBERT ABELA: Allura fejn hija l-liġi li tgħidlek...

ONOR. JASON AZZOPARDI: Kien hemm prassi ta’ 45 sena li jien imxejt magħha.

ONOR. ROBERT ABELA: Jekk kien hemm prassi, hija prassi ħażina.

ONOR. JASON AZZOPARDI: U għadha tiġi segwita. Spjegali ftit għalfejn fiċ-Ċentru Malti tal-Arbitraġġ, sal-lum – jista’ jkun li tgħidli għax ma kienx hemm nuqqas ta’ qbil, imma jien naraha ftit stramba – sal-bieraħ u sal-bieraħtlula, ma kien hemm ebda każ għal xi arbitraġġ kif qed issemmi int.

ONOR. ROBERT ABELA: Dan it-tender partikolari kien jgħidlek li ridt tmur għand iċ-Ċentru Malti tal-Arbitraġġ? Iva jew le.

ONOR. JASON AZZOPARDI: Fir-rapport tal-Awditur hekk jirriżulta, imma jien ma kontx infurmat.

ONOR. ROBERT ABELA: Però t-tender kien fil-file li kellek quddiemek.

ONOR. JASON AZZOPARDI: It-tender ma kienx quddiemi; kien ġo file ta’ xi 400 paġna. 

ONOR. ROBERT ABELA: Kien quddiemek.

ONOR. JASON AZZOPARDI: Jiġifieri inti qed tgħid li ministru għandu jaqra file ta’ 400 paġna?

ONOR. ROBERT ABELA: Jien qed nistaqsik kienx quddiemek jew le.

ONOR. JASON AZZOPARDI: Jirriżulta mir-rapport tal-Awditur li l-file li kien quddiemi...
ONOR. ROBERT ABELA: ...kien fih it-tender.

ONOR. JASON AZZOPARDI: ...kien fih it-tender, però l-Ministru u s-Segretarju Parlamentari t-tnejn xhedu li ma kenitx ir-responsabilità u d-dmir tal-ministru li jaqra file ta’ 400 paġna, meta jrid jaqra xi 80 file fil-ġimgħa! 

Ippermettuli ftit ħalli ngħid xi ħaġa b’lealtà lejkom u għall-kompletezza.  Intom qegħdin tistaqsu – ejjew ngħidu ġustament – dwar kemm kien il-prezz u kemm kellu jkun, però allura kieku kelli ngħidilkom – ħalli nagħti l-benefit of the doubt li ma tafux, m’intomx infurmati – li d-Dipartiment tal-Artijiet ta proprjetà lil dan il-persuna wara l-elezzjoni tal-2013, x’tagħmlu?

ONOR. ROBERT ABELA: B’xejn?

ONOR. JASON AZZOPARDI: Iva, b’xejn.

ONOR. ROBERT ABELA: Indikalna fejn għax issa qed titkellem ftit fl-arja.

ONOR. JULIA FARRUGIA PORTELLI: Jekk taf b’xi każ ġdid għaddih għall-investigazzjoni.

ONOR. JASON AZZOPARDI: L-istess post.

ONOR. ROBERT ABELA: X’jiġifieri l-istess post?

ONOR. JASON AZZOPARDI: L-istess post.

ONOR. ROBERT ABELA: Il-post tajtulu inti, ma setax jieħdu darbtejn.

ONOR. JASON AZZOPARDI:  Jien għadni kif sirt naf li l-kumpanija proprjetarja ta’ 83, Spinola Road, mertu ta’ dan il-każ, applikat u ngħatat permess mill-Planning Authority (PA) numru 359/14, sottomess fis-16 ta’ Mejju 2013, approvat fit-12 ta’ Mejju 2016, biex tibni l-arja li hija proprjetà tad-Dipartiment tal-Artijiet, u li ma kenitx parti mit-tender tal-bejgħ tal-2012.

ONOR. ROBERT ABELA: Imma hawnhekk qed tkun intelletwalment diżonest għax inti taf bejn tajjeb li l-PA tagħtik permess ta’ żvilupp without prejudice to third party rights.

ONOR. JASON AZZOPARDI: Naqbel miegħek.

ONOR. ROBERT ABELA: Ma tistax ma taqbilx. Il-permess tal-iżvilupp ma jagħti ebda property rights. Jien nixtieq li l-iżviluppatur jiżviluppa dak l-appartament, bil-permess tal-PA ħalli jiġi proprjetà tal-Land Department u jkollna żvilupp b’xejn, almenu! Nixtieq li jagħmel dak li qed tissuġġerixxi inti.

ONOR. JASON AZZOPARDI: Xehed quddiemkom is-Sur Schembri u qalilkom dan il-kliem:

“Jien insistejt, u hekk sar, li aħna ma nbigħulux il-footprint kollha. Fil-fatt aħna begħnielu a terraced development without air space, jiġifieri jekk in the meantime ħarġu sulari oħra jrid jerġa’ jiġi għand il-Gvern u jerġa’ jixtri.”.

Intom għandkom għad-dispożizzjoni tagħkom il-file – jien rajtu over the internet għax huwa uploaded fuq il-website tal-Kumitat – u tafu li l-aħħar entry tiegħu hija Mejju/Ġunju 2017 u mhemm ebda indikazzjoni ta’ xejn li d-Dipartiment tal-Artijiet għamel xi ħaġa biex skont kif qal l-ex Direttur Ġenerali Schembri, jerġa’ jmur għand il-Gvern sabiex jixtri l-arja. L-arja għandha valur u hija proprjetà tad-Dipartiment tal-Artijiet. Jien nittama li l-istess żelu li qed turu fuq il-quantum tal-prezz turuh ukoll mad-Dipartiment tal-Artijiet biex taraw għalfejn għal aktar minn sena m’għamel xejn. Forsi ma kienx jaf, però l-informazzjoni li għandi jien hi li kien jaf.

ONOR. ROBERT ABELA: Ħasra li l-istess żelu li qed tuża biex tfittex m’għamiltux way back, għax kieku kont issib ħafna affarijiet u ma kienx jiġri dak li ġara! Però jekk ħariġlu l-permess, ibqa’ ċert u żgur li jista’ jagħmlu ġo gwarniċ għax jekk hu kif qed tgħid int, il-proprjetà għadha tal-Land Department.

ONOR. JULIA FARRUGIA PORTELLI: Kif ġbarna l-flus li taħt amminstrazzjoni oħra ma nġabrux...

ONOR. JASON AZZOPARDI: Jien ippreżentajtilkom fatt. Issa araw għalfejn il-Land Department qed jagħtih art b’xejn.

ONOR. JULIA FARRUGIA PORTELLI: Allura aħna għandna nieqfu nagħmlu l-mistoqsijiet għax għedtilna dan? Mela ħalli nkomplu, jekk jogħġbok.

ONOR. ROBERT ABELA: Onor. Azzopardi, jien nista’ napplika fuq proprjetà tiegħek u jinħariġli permess, imma ma nkunx nista’ insarrfu.

ONOR. JASON AZZOPARDI: Tajjeb. Qiegħed tiġġustifika għalfejn il-Land Department m’għamel xejn.

ONOR. ROBERT ABELA: Jekk il-Land Department ma ġiex infurmat b’din l-applikazzjoni ta’ żvilupp, mhu se jagħmel xejn. Fil-mument li jibda jibni, ibqa’ ċert u żgur li se jaġixxu!

ONOR. JULIA FARRUGIA PORTELLI: Aħna m’għandniex il-fatti quddiemna u allura ma nistgħux nikkummentaw.

ONOR. ROBERT ABELA: Jaġixxu żgur!

ONOR. ALEX MUSCAT: Onor. Azzopardi, ħalli nifhem eżattament l-allegazzjoni tiegħek fil-konfront tad-Dipartiment tal-Artijiet.  Din l-applikazzjoni, li l-permess għaliha ħareġ fl-2016, hija fuq l-arja tal-istess art li xtara mingħand il-Land Department fi żmienek? Inti qed tgħid li dħalna fuq l-istess arja u allura qiegħed nassumi li la għamilt din l-allegazzjoni għandek l-informazzjoni f’idejk.

ONOR. JASON AZZOPARDI: Dak li applika u ngħata l-permess għalih, effettivament jaqbeż ‘il hinn dak li ngħata fit-tender fl-2012.

ONOR. ALEX MUSCAT: Jiġifieri mhux fuq l-istess arja.

ONOR. JASON AZZOPARDI: It’s beyond. 

ONOR. ALEX MUSCAT: Jiġifieri applika fuq arja li mhijiex l-istess biċċa proprjetà li inti tajt il-kunsens biex hu jixtri. 

ONOR. JASON AZZOPARDI: Hija l-istess binja, però...

ONOR. ALEX MUSCAT: ...mhux fuq l-istess biċċa art.

ONOR. JASON AZZOPARDI: Iva, arja li hija adjacent...

ONOR. ALEX MUSCAT: Adjacent imma mhux fuqha.

ONOR. JASON AZZOPARDI: L-arja tista’ tkun fuq u mal-ġenb. Korrett?

ONOR. ALEX MUSCAT: Hekk hu.  Allura m’għandu x’jaqsam xejn ma’ din il-biċċa ...

ONOR. JASON AZZOPARDI: Iva, għax l-arja li għaliha fil-fatt ingħata l-permess, il-Land Department għandu obbligu joħroġ tender għaliha, jekk se nimxu bl-istess riga li saret biha l-linja tad-domandi min-naħa tal-Onor. Membri.  L-arja hija fuq u mal-ġemb ta’ dak li ngħata fl-2012 għax it’s a terraced development. Qiegħed nimxi ma’ dak li qal Iman Schembri quddiemkom.

ONOR. ROBERT ABELA: B’din l-allegazzjoni li qiegħed tagħmel qed tibqa’ tinsisti fuq id-dikjarazzjoni tiegħek li l-Gvern lil dawn l-individwu tah art b’xejn. Tibqa’ tinsisti fuqha din?!

ONOR. JASON AZZOPARDI: Jekk il-Land Department ma jagħmel xejn, hekk jirriżulta.

ONOR. ROBERT ABELA: Imma inti mhux hekk għedt.  Inti għedt li dan il-Gvern ta... Jiġifieri l-fatt li ħareġ permess ta’ żvilupp mill-PA, int qed tgħid li jiġi jekwipara li l-Gvern tah proprjetà b’xejn?!

ONOR. JASON AZZOPARDI: No, m’għedtx hekk jien.

ONOR. ROBERT ABELA: Mela x’għedt? Fil-kas nisimgħu r-recording. 

ONOR. JASON AZZOPARDI: Le, m’għedtx hekk.

ONOR. ROBERT ABELA: Qed tiġi quddiem dan il-Kumitat, u qed iddawwar dak li għedt ħames minuti ilu!

ONOR. JASON AZZOPARDI: Qed iddawruh intom.

ONOR. ROBERT ABELA: Aħseb u ara dak li hemm fuq dan il-file! Fil-kas nisimgħu r-recording. 
ONOR. JASON AZZOPARDI: Qed iddawruh intom!

ONOR. ROBERT ABELA: X’għedt mela?

ONOR. JASON AZZOPARDI: Il-PA ma tagħtix drittijiet ta’ proprjetà.

ONOR. JULIA FARRUGIA PORTELLI: Għadek taħt ġurament u għadek fiċ-ċans li tikkoreġi lilek innifsek.

ONOR. JASON AZZOPARDI: M’għandix għalfejn nikkoreġi lili nnfisi għax jien għedt...

ONOR. JULIA FARRUGIA PORTELLI: Ġimgħa ilu nsejt x’għedt, issa anke nsejt x’għedt tliet minuti ilu!

ONOR. JASON AZZOPARDI: Onor. Farrugia, jekk jogħġbok iddawwar kliemi, affarik! 

ONOR. JULIA FARRUGIA PORTELLI: Le. Malta kollha semgħetek tgħid differenti. 

ONOR. JASON AZZOPARDI: M’għandix dubju li Malta kollha bħalissa qed tisma’ dan il-Kumitat. Jien għedt li d-Dipartiment tal-Artijiet m’għamel xejn minkejja li l-permess ħareġ f’Mejju 2016.

ONOR. ROBERT ABELA: U din il-kumpanija x’ħadet bil-ħruġ ta’ dan il-permess? Ħadet one cent li huwa tal-Gvern? Jew il-pożizzjoni tagħha, tiegħi u tiegħek fuq din il-proprjetà hija analoga...

ONOR. JASON AZZOPARDI: Issa ibgħat għaliha jew ibgħat għall-uffiċjali tal-Land Department u staqsi lilhom.

ONOR. ROBERT ABELA: ...għax ma jistax joħroġ permess jekk mhux lis-sid? X’qed tipprova tinstiga? Inti x’qed tgħid b’dan l-istatement li għamilt hawnhekk? 

ONOR. JASON AZZOPARDI: Jien qed ngħid li jekk id-Dipartiment tal-Artijiet mhux se jieħu passi, effettivament se tkun ingħatat art b’xejn.

ONOR. ROBERT ABELA: Però dan huwa żball komplet min-naħa tiegħek, għax jekk id-Dipartiment tal-Artijiet ma jagħmel xejn, se jibqa’ b’art li hija proprjetà tiegħu u l-individwu ma jistax jiżviluppaha. Inti avukat.  Dan x’raġunament hu? Skont int, jekk id-Dipartiment tal-Artijiet ma jagħmel xejn, se jitlef xi dritt li għandu fuq din l-arja, jekk għandu drittijiet fuq l-arja?

ONOR. JASON AZZOPARDI: Kont mingħalija li fl-aħħar seduta smajtkom tgħidu li d-dipartiment irid jaġixxi qabel u mhux wara li tkun saret l-azzjoni.

ONOR. ROBERT ABELA:  Skont inti, bil-ħruġ ta’ permess, id-drittijiet tad-Dipartiment tal-Artijiet fuq din il-proprjetà naqsu b’farka?

ONOR. JASON AZZOPARDI: Il-fatt li d-dipartiment missu ħareġ sejħa għall-offerti għall-iżvilupp ta’ din il-proprjetà... Ma naħsibx li min ġab il-permess ġabu sempliċement biex iżommu!

ONOR. ROBERT ABELA:  Dak affarih!

ONOR. JASON AZZOPARDI: Ma naħsibx. Issa staqsi lilu.

ONOR. ROBERT ABELA: Jekk l-arja hija proprjetà tad-Dipartiment tal-Artijiet, u qed noqgħod fuqek li huwa hekk, il-ħruġ tal-permess ma tah xejn aktar milli għandu

ONOR. JASON AZZOPARDI: Issa meta jiġi żviluppat, imbagħad...

ONOR. ROBERT ABELA: Nitkellmu dakinhar.

ONOR. JASON AZZOPARDI: ...nagħmlu kumitat għal hekk. Però qiegħed ninnota li m’intix qiegħed turi l-istess żelu u interess li wrejt fl-aħħar seduta. Two wieghts and two measures!

ONOR. ROBERT ABELA: Għax hija asserzjoni kompletament żbaljata u asserzjoni intelletwalment diżonesta.

ONOR. JASON AZZOPARDI:  Għoġbitek din.

ONOR. ROBERT ABELA:  Iva għoġbitni ħafna.  Tgħallimt xi ħaġa minn dan il-Kumitat!

IĊ-CHAIRPERSON: Iktar mistoqsijiet? L-Onor. Clayton Bartolo.

ONOR. CLAYTON BARTOLO: Quddiemna xehed is-Sur Paul Zahra li qal li ma kienx veru li huwa tak il-parir tiegħu. Xhed ukoll...

ONOR. JASON AZZOPARDI: Jien m’għedtx li tani parir.

ONOR. CLAYTON BARTOLO: Iva, hekk għedt! Int għedt li tak parir biex timxi b’dak il-mod! Issa se ndwarru anke dan?!

ONOR. JASON AZZOPARDI: M’għedtx li tani parir. Hemm skop għalfejn issir Minuta ffirmata mill-permanent secretary, u dan hu biex qabel ma tasal għand il-ministru jew is-segretarju parlamentari jkun hemm filter. Hu xehed hawnhekk u qal li kieku kien hemm xi ħaġa ħażina, ix-xogħol u r-responsabilità tal-permanent secretary huma – u allaħares mhux hekk – li ma japprovax u ma jiffirmax. Anzi, f’ħin minnhom fix-xhieda tiegħu qal li kien jerġa’ jibgħatha lura kieku kien hemm xi ħaġa ħażina.

ONOR. JULIA FARRUGIA PORTELLI: Onor. Azzopardi, fil-Parlament inti għedt li aġixxejt skont l-istruzzjonijiet li tak is-Segretarju Permanenti.

ONOR. JASON AZZOPARDI: M’għedtx struzzjonijiet.

ONOR. JULIA FARRUGIA PORTELLI: Għedilna x’kienet il-kelma mela. Mhux problema.

ONOR. CLAYTON BARTOLO: Recommendation għedt fil-Parlament.

ONOR. JASON AZZOPARDI: Mela allura differenti, Onor. Bartolo. Taf kemm hija differenti!? 

ONOR. ROBERT ABELA: Jimporta ma tgħollix leħnek magħna għax aħna domandi b’rispett qegħdin nagħmlulek?

ONOR. JULIA FARRUGIA PORTELLI: Bir-rispett kollu, qed tipprova tkun bully u arroganti! Aħna nitolbu l-protezzjoni tiegħek, Sur President!

ONOR. ROBERT ABELA:  Din it-tip ta’ attitudni ma tawgura tajjeb lil ħadd.

ONOR. JASON AZZOPARDI: Mela nħallik iddawwar kliemi u noqgħod ċiċċi beqqi! Ma tarax!

ONOR. JULIA FARRUGIA PORTELLI: Qed noqgħod fuq il-kelma tiegħek!

IĊ-CHAIRPERSON: Naħseb li kulħadd beda jgħejja.

ONOR. JULIA FARRUGIA PORTELLI: Le, tkellem għalik jekk għejjejt! Jien m’għejjejtx!

IĊ-CHAIRPERSON: Mela kompli.

ONOR. JASON AZZOPARDI: Onor. Farrugia, għad-domanda tiegħek, jekk jogħġbok, uża l-kelma li wżajt jien, għax m’użajtx il-kelma “struzzjoni”.

ONOR. JULIA FARRUGIA PORTELLI: Jien m’għidtlekx quote, unquote; fejn inkun qiegħda nikkwota ngħid “quote, unquote”.

ONOR. JASON AZZOPARDI: Però nimmaġina li stajt iġġib it-transcript jekk se tagħmilli domandi fuq dik il-ħaġa, biex tikkonfrontani.

ONOR. JULIA FARRUGIA PORTELLI: Il-mistoqsija ġejja mill-mistoqsija preċedenti, u aħna mhux bħalek niġu bid-dikjarazzjonijiet u noqogħdu naqrawhom! 

ONOR. CLAYTON BARTOLO:  U dikjarazzjonijiet żbaljati!

ONOR. JULIA FARRUGIA PORTELLI: Aħna qegħdin inkunu fluent fid-diskussjoni.

ONOR. JASON AZZOPARDI: Kelli kull dritt nagħmilha. M’għamilt xejn ħażin.

ONOR. JULIA FARRUGIA PORTELLI: Mela jien għedtlek xi ħaġa?! Jien għedtlek biex ma tgħajjatx u ma tkunx bully fil-konfront tagħna.

ONOR. CLAYTON BARTOLO: Darb’oħra għamel riċerka tajba, Onor. Azzopardi!

ONOR. JASON AZZOPARDI: Issa nitgħallem minnek, Onor. Bartolo, kif nagħmel ir-riċerka! Lanqas taf id-differenza bejn struzzjoni u rakkmandazzjoni!

IĊ-CHAIRPERSON:  Ejjew inkomplu għax meta tagħmlu hekk titilfu lil kulħadd.

ONOR. JULIA FARRUGIA PORTELLI: Ħadd ma qallek li għedt ħażin! (Interruzzjonijiet) Ippermettuli ħalli nkompli d-domanda. Int għadek kif għedtilna li fil-Parlament għedt li mxejt fuq rakkmandazzjoni li tak is-Segretarju Permanenti. Naqblu? 

ONOR. JASON AZZOPARDI: Correct.

ONOR. JULIA FARRUGIA PORTELLI: Però meta fuq l-istess siġġu li qiegħed fih inti, taħt ġurament, kien hemm is-Segretarju Permanenti, qal li ħlief għal laqgħa minnhom, hu ma kienx involut fil-proċess. 

ONOR. JASON AZZOPARDI: Correct.

ONOR. JULIA FARRUGIA PORTELLI: Allura min qed jigdeb? Int, jew l-ex Segretarju Permanenti?

ONOR. JASON AZZOPARDI: La jien u lanqas Pawlu Zarha. It-tnejn li aħna qed ngħidu l-verità. Iż-żewġ risposti tas-Sur Zahra – li għandi stima tremendament għolja tiegħu għax naħseb li huwa one of the top civil servants f’dan il-pajjiż –...

ONOR. ROBERT ABELA:  Anke aħna tal-istess opinjoni tiegħek.

IĊ-CHAIRPERSON:  Qed taraw, qegħdin naqblu fuq xi ħaġa!

ONOR. JASON AZZOPARDI:  ...u dak li għedt jien huma lineari. Il-fatt li s-Segretarju Permanenti...

ONOR. JULIA FARRUGIA PORTELLI: Jekk qed temmen b’konvinzjoni li dan huwa Segretarju Permanenti tant tajjeb...

ONOR. JASON AZZOPARDI: Nikkonfermaha. 
ONOR. JULIA FARRUGIA PORTELLI: ... għalfejn involvjetu f’laqgħa waħda biss u ma nvolvejtux fil-proċessi l-oħra?  Ma taħsibx li dan kien nuqqas? Jekk tħares lura, ma tgħidx li stajt ...

ONOR. JASON AZZOPARDI: Le, Onor. Farrugia, għax kif għedtlek, meta saret il-laqgħa, ma saritx fuq item wieħed, imma saret fuq numru ta’ items, bħalma kien isir fil-laqgħat li kienu jsiru kull ġimgħa. Kull meta s-Segretarju Permanenti kien ikun Malta –għax is-Sur Zahra kien ikollu ċertu safar – jien kont ninsisti li jattendi għall-weekly meetings kollha li kien ikolli. Fuq dan is-suġġett qatt ma reġa’ kien hemm laqgħa mitluba minni jew lili mid-dipartiment.

ONOR. JULIA FARRUGIA PORTELLI: Jiġifieri saret laqgħa waħda fuq dan is-suġġett.

ONOR. JASON AZZOPARDI: Yes, fejn kont involut jien; fejn il-Ministeru sejjaħ laqgħa fl-ambitu tal-weekly meeting li kien ikolli.

ONOR. JULIA FARRUGIA PORTELLI: Mela ppermettili nagħmillek domanda dwar dan. F’paġna 3 tad-dikjarazzjoni li għamilt il-ġimgħa l-oħra għamilt riferenza għall-weekly meetings – u se nikkwota verbatim  – fejn għedt hekk:

“M’hemmx għalfejn ngħid li ebda individwu li mhuwiex uffiċjal pubbliku qatt ma kien preżenti għal xi waħda minn dawn il-laqgħat, ebda individwu, ebda avukat, ebda perit, ebda rappreżentant ta' individwu. Dawn kienu jkunu laqgħat ta' kull gimgħa..”.

Imma b’xhieda ġuramentata, is-Sur Iman Schembri qal mod ieħor għax qal:

“Kien hemm laqgħa li għaliha kienu preżenti kemm Dr Jason Azzopardi, u kemm l-avukat tal-klijent, Peter Fenech, li kien ikun preżenti…”.

Min qed jigdeb?

ONOR. JASON AZZOPARDI: Is-Sur Schembri.

ONOR. JULIA FARRUGIA PORTELLI: Qed jigdeb?
ONOR. JASON AZZOPARDI: Iva, għax jien għedt, u fil-fatt kellkom hawnhekk lill-Avukat Peter Fenech – fejn f’ħin minnhom beda jagħmel interjection għall-interventi tal-Onor. Abela u ried jitkellem però waqqaftuh – li qal li huwa qatt ma ltaqa’ ma’ ebda ministru. Jien qatt ma lqtajt ma’ xi avukat, jew ma’ xi rappreżentant ta’ xi individwu.

ONOR. ROBERT ABELA: Ma’ Ministru qal.  Forsi ltaqa’ ma’ xi segretarju parlamentari!

ONOR. JASON AZZOPARDI: Onor. Farrugia Portelli, God forbid li fil-weekly meetings kien ikun hemm preżenti terzi meta kien ikun hemm issues amministrattivi purament tad-dipartiment li qegħdin jiġu diskussi.

ONOR. JULIA FARRUGIA PORTELLI: Jiġifieri qed teskludi li kien hemm weekly meetings fejn kien hemm terzi persuni mdaħħla fihom.

ONOR. JASON AZZOPARDI: Positive.

ONOR. JULIA FARRUGIA PORTELLI: U qed terġa’ ssostni wkoll ix-xhieda ġuramentata li qrajtilna l-ġimgħa l-oħra.

ONOR. JASON AZZOPARDI: Iva.

ONOR. JULIA FARRUGIA PORTELLI: Teskludi bl-istess mod li kellek laqgħa, li ma kienx il-weekly meeting imma meeting li jiffoka, pereżempju, fuq il-każ ta’ Spinola?

ONOR. JASON AZZOPARDI: Le, Onor. Farrugia Portelli, imkien u qatt ma kelli laqgħat fuq dan is-suġġett, ħlief il-laqgħa li kelli fil-ministeru, li kif għedtlek kienet fil-kors ta’ numru ta’ items oħrajn li kien ikolli kull ġimgħa.  Preżenti għal-laqgħa kien hemm l-uffiċjali, ċioè Albert Mamo, Lino Mintoff, Iman Schembri, u m’iniex ċert jekk kienx hemm id-Direttur tal-Joint Office – dwar dan I stand to be corrected, però mingħalija li kien hemm – mill-bqija ħadd.

ONOR. ROBERT ABELA: Iltqajt direttament mal-individwu jew le, il-messaġġ ...

ONOR. JASON AZZOPARDI: Qatt ma ltqajt.

ONOR. ROBERT ABELA: Inti qed tgħid li ma lqtajtx. Jien nista’ noqgħod fuq dak li qed tgħid inti għax ma nafx x’ġara fil-verità. S’issa staqsejniek ħafna affarijiet fejn għedt mod u rriżulta mod ieħor, però ħalli nikkonċentraw u niffukaw fuq dan il-punt.  Inti qiegħed tgħid li ma ltqajtx mal-individwu, però l-messaġġ ta’ xi xtaq dan l-individwu, il-kumpanija, lilek wasallek. X’riedet il-kumpanija wasallek.

ONOR. JASON AZZOPARDI: Li wasalli kien li din hija matassa, kobba mħabbla, li m’hemmx li tinqata’ u li hemm bżonn closure għaliha. L-iskop tal-meeting kien biex ikun hemm closure after a long, long number of years.

ONOR. ROBERT ABELA: Il-closure kien fl-interess tal-kumpanija.

ONOR. JASON AZZOPARDI: No, il-closure kien fl-interess ta’ kulħadd, partikolarment tad-dipartiment, għax li jkollok issue dragging on għal ħafna snin li nibtet minn żball ta’ nutar li ġie ripetut matul is-snin, kienet qed toħloq inkonvenjent kbir għaċ-ċittadin, però partikolarment għad-Dipartiment li kellu item pending u kellu uġiħ ta’ ras.

ONOR. ROBERT ABELA: Il-closure kellkom taslu għaliha bil-ħruġ tat-tender. Sewwa?

ONOR. JASON AZZOPARDI:  Fix-xhieda tiegħu, Pawlu Zahra qalilkom li wara dik il-laqgħa kien hemm agreed li d-dipartiment kellu jiġi lura with what were the viable options, x’kienet il-way forward. Ikkorreġini jekk qed ngħid ħażin, imma hekk niftakar li qal Pawlu Zahra.

ONOR. ROBERT ABELA: Jiġifieri t-tender ħareġ biex tingħalaq il-kwestjoni. Hekk jew mhux hekk?

ONOR. JASON AZZOPARDI: Dażgur. L-istess kif sar f’ħafna każijiet fl-aħħar snin, fejn issues simili jiġu sanati, regolarizzati u indirizzati b’tender. 

ONOR. ROBERT ABELA: Mela f’dan il-każ it-tender ħareġ biex ikun hemm closure f’din il-kwestjoni. Il-parir inizjali li kellek mingħand Iman Schembri kien li l-proprjetà kellha titlaq b’ċens. Sewwa? 
ONOR. JASON AZZOPARDI: U jien iffirmajt dik il-Minuta. U warajja ffirma l-ex Ministru Fenech.

ONOR. ROBERT ABELA: Waħda mill-kunsiderazzjonijiet għalfejn inti mort fid-direzzjoni opposta sussegwentament kienet li jekk inti kellek tmur fid-direzzjoni ta’ ċens kellu jinħareġ tender ġdid. Iva jew le?

ONOR. JASON AZZOPARDI: In all honesty dan il-punt ma niftakrux, però ċertament la ħareġ hekk mir-rapport tal-Awditur, I will not contest it, u m’għandi l-ebda dubju li hekk hu.

ONOR. ROBERT ABELA: Naqblu wkoll li l-kumpanija kienet kontra l-ħruġ ta’ tender ġdid?

ONOR. JASON AZZOPARDI: Jien dan nafu mill-qari tar-rapport.

ONOR. ROBERT ABELA: Ma kontx taf bih?

ONOR. JASON AZZOPARDI: Jekk illum tgħidli jekk niftakarx partikolarment jekk il-kumpanija kenitx jew le kuntenta, favorevoli, ngħidlek li onestament huwa impossibbli li niftakar dak id-dettall, però ġaladarba fir-rapport tal-Awditur hemm hekk, I have no reason whatsoever not to believe what is written in the report.

ONOR. ROBERT ABELA: Allura t-tieni rakkmandazzjoni tiegħek, li qalbet l-ewwel  approvazzjoni li kont tajt inti, kienet in line ma’ dak li xtaqet il-kumpanija.

ONOR. JASON AZZOPARDI: Onor. Abela, kienet in line mhux tant skont dak li xtaqet il-kumpanija, għax aħna bħala dipartiment ma nagħmlux skont x’jixtieq l-individwu, imma kienet skont ir-rakkmandazzjoni li saritli mingħand id-dipartiment.

ONOR. ROBERT ABELA: Kienet kontra l-ewwel rakkmandazzjoni li għamillek id-dipartiment.

ONOR. JASON AZZOPARDI: Nikkonferma, bħalma kienet it-tieni rakkmandazzjoni magħmluha mid-dipartiment. 

ONOR. ROBERT ABELA: It-tieni rakkmandazzjoni tad-dipartiment saret wara l-meeting li nżamm miegħek.
ONOR. JASON AZZOPARDI: Il-laqgħa ma nżammitx miegħi, imma kont preżenti għaliha.

ONOR. ROBERT ABELA: Mhux fil-Ministeru tiegħek saret!?

ONOR. JASON AZZOPARDI: Però l-mistoqsija tiegħek tagħti wieħed x’jifhem li kien a one-to-one meeting meta fil-fatt ma kienx. 

ONOR. ROBERT ABELA:  Mhux hekk għedtlek jien. Jien qed ngħidlek li kien meeting li nżamm miegħek u ma’ oħrajn.

ONOR. CLAYTON BARTOLO: Meeting li kont preżenti għalih inti fejn inbidlet id-deċiżjoni.

ONOR. JASON AZZOPARDI: Korrett. Onor. Bartolo, il-meeting kont kull ġimgħa nippresjedih jien, però not... Ovvjament jekk ikun hemm il-ministru preżenti, ma naħsibx li se jippresjedih is-segretarju permanenti jew iċ-chief of staff. Naħseb li din hija ħaġa minn ewl id-dinja.

ONOR. ROBERT ABELA:  Aktar kmieni l-Onor. Bartolo għamillek domanda dwar li inti kellek żewġ options li kienu ppreżentati lilek, u li l-financial implications marbuta ma’ kull waħda kienu spjegati lilek. Inti għedtlu li filwaqt li f’option 1 kellek il-financial implication spjegata, f’option 2 ma kellekx. Sewwa?

ONOR. JASON AZZOPARDI: Correct.

ONOR. ROBERT ABELA: Jekk ma kellekx il-financial implication ta’ option 2, staqsejt għaliha?

ONOR. JASON AZZOPARDI: Onor. Abela, din hija domanda valida u r-risposta tiegħi hija sempliċi ħafna.  Mhux l-ewwel darba li jkollok, u kien hemm każijiet fejn ġaladarba d-dipartiment ...

ONOR. ROBERT ABELA: Mhux b’mod ġeneriku qed nistaqsik.

ONOR. JASON AZZOPARDI:  Se ngħidlek anke għal dan il-każ. Meta l-attenzjoni tiegħi was not drawn to the fact – u lanqas tal-Ministru Fenech, għax il-Minuta hija datata 2011 fejn allura jien kont segretarju parlamentari u Tonio Fenech kien ministru – kif ġieli sar f’Minuti preċedenti f’każijiet oħrajn fejn jintqal li jekk se jkun hemm sale, se jkun hemm “dan” l-apportionment għall-Gvern, u “dan” l-apportionment għall-Knisja, konna altru milli ġustifikati nikkonkludu li dak il-prezz se jkun qed idaħħlu l-Gvern.  La l-Kummissarju tal-Artijiet u lanqas id-Direttur Ġenerali ma ġibdulna l-attenzjoni li jekk se mmorru għal cash sale, minkejja li l-prezz huwa ta’ €525,000, persentaġġ minnu se jmur għand il-Gvern u persentaġġ se jmur għand il-Knisja, the politician was only reasonable to conclude li dak il-prezz se jkun qed idaħħlu l-Gvern. Having said this, ma rridx li ninftiehem li għandi xi ripensament, jew xi rimors li l-bulk tal-prezz mar għall-Fondazzjoni għall-Iskejjel tal-Knisja. 

ONOR. ROBERT ABELA: Din il-preżunzjoni li qed tgħid inti, imkien ma toħroġ mid-dokumenti li kellek quddiemek. Jiġifieri dwar it-tieni option rigward x’kellu jiġri mill-prezz, x’kien se jsofri l-Gvern bħala telf... F’option 2 tawk l-ispjegazzjoni taċ-ċifra kif kellha tasal u f’option 1 qed tgħid li ċ-ċifra ma ħarġitx mid-dokument.

ONOR. JASON AZZOPARDI: Onor. Abela, ċert li qiegħed tinnota li option 2 hija ħafna iktar dettaljata fiċ-ċifri meta  pparagunata ma’ option 1. 

ONOR. ROBERT ABELA: Inti finalment approvajt option li ma kellekx il-figuri dwarha. Jiġifieri ffirmajtaha fil-għama għax ma kontx taf l-ammont li kien se jirċievi l-Gvern, u ppresumejt li kien se jkun ammont tajjeb.

ONOR. JASON AZZOPARDI: Iva, kemm jien kif ukoll il-Ministru Fenech, li t-tnejn iffirmajna l-Minuta li saret lilna mid-Direttur Ġenerali, ġaladarba d-dipartiment m’għamel ebda aċċenn li jekk se jmur għal sale, is-somma ta’ €525,000 se tkun se tinqasam mod u mhux mod ieħor, allura iva, nikkonferma li jien ikkonkludejt li s-somma kollha se jkun qiegħed idaħħalha l-Gvern. 

ONOR. ROBERT ABELA: Onor. Azzopardi, ovvjament assummejt ħażin, però ħalli nieħdok lura...

ONOR. CLAYTON BARTOLO: U qiegħda miktuba. F’option 2 hemm “will ensure net revenue to the Government of the full amount”.  Jiġifieri inti ma ġietekx f’rasek li tistaqsi kemm se tħalli option 1? 

ONOR. JASON AZZOPARDI: Onor. Bartolo, fejn għandek is-sentenza li qed tikkwota inti li tibda “Since land is ex Church property, option 2 is being recommended as it will ensure net revenue of the full amount over a future period of time.”... 

ONOR. CLAYTON BARTOLO: Anke mill-fatt li hija ex church property, inti li int avukat, kont nistenna li tkun taf, lanqas kien hemm għalfejn tkun miktuba li parti minn dik is-somma se tmur għall-bonds tal-iskejjel tal-Knisja. 

ONOR. JASON AZZOPARDI: Onor. Bartolo, naqblu li fil-Minuta 140 li qed tikkwota inti, jien u ta’ fuqi approvajna option 2? 

ONOR. CLAYTON BARTOLO: Hekk hu. Il-mistoqsija tagħna hija għaliex imbagħad daret għal option 1. 

ONOR. JASON AZZOPARDI: Ejjew nimxu pass pass. Mela ara jekk iniex qed inħalli xi ħaġa barra, ħalli nsegwik u nkunu leali ma’ xulxin. Jien u ta’ fuqi ffirmajna option 2 ta’ ċens perpetwu f’Novembru 2011. 

ONOR. CLAYTON BARTOLO: Iva. 

ONOR. JASON AZZOPARDI: Fil-Minuta li kienet iffirmata minn Iman Schembri, liema Minuta iffirmajtha jien – għax fil-frattemp sirt Ministru – fuq rakkmandazzjoni tas-Segretarju Permanenti, jien approvajt l-option tal-bejgħ, mhux l-option taċ-ċens. 

ONOR. CLAYTON BARTOLO: Jiġifieri dawwart id-deċiżjoni tiegħek. 

ONOR. JASON AZZOPARDI: Dan huwa frott Minuta 150.  

ONOR. CLAYTON BARTOLO: Le, mhuwiex frott Minuta 150. 

ONOR. ROBERT ABELA: Huwa frott il-meeting li żammejt inti. 
ONOR. JASON AZZOPARDI: Granted. 

ONOR. CLAYTON BARTOLO: Mela qed naqblu li huwa frott il-meeting.  Mela wasalna xi mkien! 

ONOR. JASON AZZOPARDI: Le, il-Minuta tgħid ... 

ONOR. CLAYTON BARTOLO: Fil-Minuta  jingħad li “During said meeting and in order that a new tender offer be avoided”, xi ħaġa li ma ridithiex il-kumpanija. 

ONOR. JASON AZZOPARDI: Onor. Bartolo, mhux kontestat li Minuta 150, datata 6 ta’ Marzu 2012, hija Minuta sussegwenti għal-laqgħa li kien hemm.  Tant hu hekk li tibda “I refer to our meeting on the subject some days ago.”, liema laqgħa... 

ONOR. CLAYTON BARTOLO: Li m’hemmx Minuti tagħha. 

ONOR. JASON AZZOPARDI: Onor. Bartolo, ma jkunx hemm Minuti tal-weekly meetings. 

ONOR. CLAYTON BARTOLO: Jiġifieri qed naqblu li m’hemmx Minuti ta’ din il-laqgħa. 

ONOR. JASON AZZOPARDI: Ma jkunx hemm. 

ONOR. ROBERT ABELA: Le, mhux ma jkunx hemm. Dik prassi tiegħek. 

ONOR. JASON AZZOPARDI: Le, mhux veru prassi tiegħi. 

ONOR. ROBERT ABELA: Iva, prassi tiegħek. 

ONOR. JASON AZZOPARDI: Mhu veru xejn. Is-Sur Pawlu Zahra qalilkom li f’dik il-laqgħa kien hemm diskussjoni teknika u kien hemm a general drift biex wieħed jipprova jsib soluzzjoni.  Fil-fatt Pawlu Zahra jgħid hekk: 

“...jien fhimt li r-rappreżentanti tal-Lands Department kienu se jmorru lura d-dipartiment u jagħmlu proposta lill-Ministru with a view for a solution.”. 

Mela, għandek l-ispjega ta’ Pawlu Zahra ta’ x’kien l-iskop ta’ dik  il-laqgħa, però ħalli niġi lura għal dak li kont qed nagħmel, u ċioè nipprova nsegwi lill-Onor. Bartolo ħalli nara jekk iniex qed nifhmu sew. 

Onor. Bartolo, inti ġustament għedtli li hemm Minuta 140 fejn jien appprovajt option 2 u warajja approvaha l-Ministru Fenech. 

ONOR. CLAYTON BARTOLO: Imma beda qabel dik għax inti lili għedtli li ma kontx taf il-quantum ta’ x’se jdaħħal il-Gvern. Issa jien għedtlek li hemm dik is-sentenza li tindika li b’option 2 se jdaħħal kollox il-Gvern, u allura huwa ovvju u minn ewl id-dinja li b’option 1 mhux se jdaħħal kollox il-Gvern. Jiġifieri jew ma staqsejtx jew inkella... 

ONOR. JASON AZZOPARDI: Ma ngħatajtx l-informazzjoni. Qalha l-Awditur.  Tant hu hekk li... 

ONOR. CLAYTON BARTOLO: Le, l-Awditur qal li m’hemmx documentation... 

ONOR. JASON AZZOPARDI: Onor. Bartolo, ir-raġuni ma tridx forza. Minuta 140, li inti ġustament ikkwotajt fejn jien u l-Ministru Fenech approvajna l-option taċ-ċens perpetwu, hija datata Novembru 2011. Il-Minuta ffirmata minni, għax fil-frattemp sirt Ministru, bir-rakkmandazzjoni tas-Segretarju Permanenti, qiegħda quddiemek u inti taf li f’din il-Minuta mkien id-Direttur Ġenerali ma ġibidli l-attenzjoni, kif kellu d-dover li jagħmel, li fil-każ tal-bejgħ il-quantum se jkun... 

ONOR. CLAYTON BARTOLO: Kien diġà għamel dan f’Minuta 140, ma kellux għalfejn jerġa’ jgħidlek. Ilek tgħid hekk mill-bieraħ! 

ONOR. JASON AZZOPARDI: Onor. Bartolo, Ministru jirċievi file quddiemu... 

ONOR. CLAYTON BARTOLO: Din kienet Minuta li ffirmajt sena qabel u kienet fil-paġna ta’ qabel, jiġifieri ma tgħidx kien hemm xi 100 paġna bejniethom. 

ONOR. JASON AZZOPARDI: Onor. Bartolo, meta ministru jirċievi file huwa obbligat u tenut li jara u jaqra l-aħħar Minuta li tkun qed tgħid għalfejn ikun mar il-file quddiemu. Il-ministru, li jara għexieren ta’ files fil-ġimgħa li ma jkunux files irqaq, mhuwiex tenut u ma jistax – dan qalu wkoll Tonio Fenech lill-Awditur u naqbel miegħu – jaqra l-Minuti ta’ qabel sakemm ma ssirlux riferenza għalihom kif ġieli sar. 

ONOR. JULIA FARRUGIA PORTELLI: Ma taqrax il-Minuti? 

ONOR. JASON AZZOPARDI: Onor. Farrugia Portelli, m’għedtlekx li ma naqrax il-Minuti. 

ONOR. JULIA FARRUGIA PORTELLI: Mela x’għedt? Jien fhimtek li għedt li sakemm ma jiffleggjawhielekx ma taqrahiex. 

ONOR. JASON AZZOPARDI: Onor. Farrugia Portelli, jien qrajt il-Minuta li ġiet mibgħuta lili fis-6 ta’ Marzu 2012. 

ONOR. JULIA FARRUGIA PORTELLI: Jiġifieri jibagħtuhielek b’email waħda waħedha? 

ONOR. JASON AZZOPARDI: B’email? 

ONOR. JULIA FARRUGIA PORTELLI: Inti għedt li dik il-waħda li bagħtulek qrajtha. 

ONOR. JASON AZZOPARDI: Le. 

ONOR. JULIA FARRUGIA PORTELLI: Imma l-oħrajn ta’ qabel ma qrajthomx? 

ONOR. JASON AZZOPARDI:  Le, din handwritten mhux b’email. 

ONOR. JULIA FARRUGIA PORTELLI: Mela, kif qed tgħid li mhux possibbli taqra l-Minuti ta’ qabel? 

ONOR. ROBERT ABELA: Jekk din il-Minuta, skont int, kellha dettall li kien nieqes ma kienx aħjar li minflok tippreżumi, tistaqsi? 

ONOR. JASON AZZOPARDI: Jien m’għandix nassumi l-ħażin jekk għandi t-top public servant tad-dipartiment qed jagħmilli Minuta. Intom tafu... 

ONOR. ROBERT ABELA:	 Imma meta l-Minuta kienet qed taqleb Minuta oħra!? The original recommendation kien hemm skop għalfejn għamilha d-dipartiment. 
ONOR. JASON AZZOPARDI: Onor. Abela, fil-frattemp għaddew ix-xhur u ġew għandi għexieren kbar ta’ files. 

ONOR. ROBERT ABELA: U żgur se tgħid li nsejt! 

ONOR. JASON AZZOPARDI: U allura kien ċertament mhux raġonevoli li tistenna minni li nerġa’ naqra l-file kollu kull darba li jitla’ quddiemi għax inkella ... 

ONOR. ROBERT ABELA: Iman Schembri qal li kien qed iżommok infurmat pass pass fuq x’kien qed jiġri. Hekk xehed. 

ONOR. JASON AZZOPARDI: Meta xehed hekk żgur li kien qiegħed jirriferi għal din u għal dawn il-Minuti. Fil-frattemp, Onor. Abela... 

ONOR. ROBERT ABELA: Ma qalx hekk, int qed tinterpreta li qal hekk. 

ONOR. JASON AZZOPARDI: Onor. Abela, hawnhekk qed ngħid x’niftakar jien. Jien nixtieq insib lil xi ħadd li jiftakar x’emails irċieva sitt snin ilu meta jirċievi mijiet ta’ emails kuljum. Onor. Abela, sibli politiku li tistaqsih sitt snin ilu x’emails irċieva meta kien jirċievi 100 jew 200 email kuljum ħalli nara jekk jitwemminx jekk jgħid li jiftakar li rċieva email partikolari. 

ONOR. ROBERT ABELA:  Dan m’għandu x’jaqsam xejn mal-każ. 

ONOR. ALEX MUSCAT: Ara jekk iniex qed nifhmek sew. Inti kont ilek erba’ snin Segretarju Parlamentari responsabbli mid-Dipartiment  tal-Artijiet, u at that point in time kont għadek ma tafx li meta l-Gvern ibigħ art tal-Knisja l-flus ma jeħodhomx il-Gvern? Hekk qed tgħidilna? 

ONOR. JASON AZZOPARDI: Le, Onor. Muscat. 

ONOR. ALEX MUSCAT: Jiġifieri kont taf li l-flus mhux se jeħodhom il-Gvern. 

ONOR. JASON AZZOPARDI: Le, għax mhux f’kull bejgħ ta’ art li kienet ġejja mingħand il-Knisja jiġri bħalma ġara f’dan il-każ. Minn hemm irridu nitilqu, Onor. Muscat. Ejjew nitilqu mill-punt – u jien nemmen li qed tagħmel din il-mistoqsija għax ġenwinament m’intix aware tal-workings tal-liġi tal-Joint Office għax hija xi ħaġa pjuttost ikkumplikata –...

ONOR. ALEX MUSCAT: Qed nifhem li inti familjari magħhom aktar minni.  Hux hekk? 

ONOR. JASON AZZOPARDI: Familjari fis-sens li niftakar li biex jiskatta dak li skatta f’dan il-każ, ċioè li mir-rikavat tal-prezz somma partikolari, u mhux il-prezz kollu, imur għand il-Gvern bil-bilanċ għand il-Knisja, hemm threshold, li mill-memorja, għax ili ma nħaddimha s-snin, ngħid li hija ta’ 30%. Jekk niftakar tajjeb, soġġett għall-korrezzjoni, hawn l-Awditur u ma niddejjaq xejn jekk jikkoreġini, li jiġri hu li d-dipartiment jaqbad il-prezz ta’ kemm kien ħallas għal dik il-biċċa art il-Gvern fi Frar 1992, jara kemm se tinbigħ, u jekk il-prezz jaqbeż ċertu persentaġġ – mingħalija 30% imma suġġett għall-korrezzjoni –  allura jiskatta dak li skatta f’dan il-każ.  L-obbligu tan-nies tekniċi fid-dipartiment – huma ftit li jafu jħaddmuha, partikolarment uffiċjali tal-Joint Office, lanqas tal-Land Department – huwa li jiġbdu l-attenzjoni tas-superjuri tagħhom, inkluż tad-direttur ġenerali, li jekk se jmorru għall-option tal-bejgħ, tot biss kien se jdaħħal il-Gvern għax il-kumplament se jmur għand il-Fondazzjoni għall-Iskejjel tal-Knisja, kif kien hemm f’xi każijiet. Ġaladarba fil-Minuta li qed insemmi lill-Onor. Bartolo tas-6 ta’ Marzu 2012, fejn saret Minuta lili through is-Segretarju Permanenti li ffirmaha – u allura approvaha għax kieku kien hemm xi ħaġa kien jibgħatha lura kif ġieli kien hemm każijiet li għamel għax huwa raġel serju – imkien m’hawn miktub mid-direttur ġenerali xi forma ta’ aċċenn għal dan li qed ngħidlek, altru li jien kont u nibqa’ ġustifikat ngħid, anke jekk jekk tiġi quddiemi llum, li ma stajt qatt inkun naf li jekk se jkun hemm l-option tal-bejgħ se tiskatta l-konsegwenza li se jkun hemm tot biss għall-Gvern bil-kumplament imur għall-Fondazzjoni għall-Iskejjel tal-Knisja. 

ONOR. JULIA FARRUGIA PORTELLI: Onor. Azzopardi, f’dan il-każ it-tort kollu ta’ min hu? Hands on heart, it-tort ta’ min hu? Min naqas? L-aħħar darba għedtilna li t-tort hu tal-public servants. Tagħtina ismijiet? Is-Servizz Pubbliku fih madwar 40,000 ruħ jaħdmu miegħu. Tort ta’ min kien dan kollu? 
ONOR. JASON AZZOPARDI: Onor. Farrugia Portelli, li ngħaddi l-verdett jien ... 

ONOR. JULIA FARRUGIA PORTELLI: Imma tort ta’ min kien? Inti għamilt statement fejn għedt li s-Servizz Pubbliku kollu hemm barra, 40,000 ruħ... 

ONOR. JASON AZZOPARDI: Le, m’għedtx hekk. 

ONOR. JULIA FARRUGIA PORTELLI: Int għedt tort tal-public servants. 

ONOR. JASON AZZOPARDI: Imma f’dan il-każ. Ma naħsibx li hemm 40,000 involuti f’dan il-każ.  Hux veru? 

ONOR. JULIA FARRUGIA PORTELLI: Jien mhux fuq dan il-każ qed inkellmek? M’iniex qed inkellmek la fuq tal-Löwenbräu u lanqas fuq tal-Fekruna, fuq dan qed inkellmek. 

ONOR. JASON AZZOPARDI: Nixtieq li tkellimni fuqhom, jalla jkollna okkażjoni. 

ONOR. JULIA FARRUGIA PORTELLI:  Tibżax, wara dan dawk imiss, jiġifieri nerġgħu niltaqgħu. L-aħħar darba waħħalt fil-public servants. 

ONOR. JASON AZZOPARDI: Onor. Farrugia Portelli, m’hawnx 40,000 f’dan il-każ.  Hux veru? 

ONOR. JULIA FARRUGIA PORTELLI: Mela t-tort ta’ min kien? 

ONOR. JASON AZZOPARDI: L-Awditur jgħid li: 

“The NAO is of the opinion that the burden of accountability rests with those officials who, although aware of all the facts of the case, failed to draw attention to them despite that it was their responsibility to do so.”. 

Mela aktar milli jien, l-Awditur ... 

ONOR. ROBERT ABELA: Il-biċċa fejn semma lilek ma qrajthiex? 

ONOR. JASON AZZOPARDI: Onor. Abela, jien qed inwieġeb il-mistoqsija tal-Onor. Farrugia Portelli.  Jien nissottokrivi dak li qal l-Awditur, fost l-oħrajn li f’ħin minnhom il-Kummissarju tal-Artijiet jgħid li ma kien hemm ebda obbligu ta’ xejn daparti tiegħu tant li he misled lili u lil ta’ fuqi. 

ONOR. JULIA FARRUGIA PORTELLI: Min qal dan? 

ONOR. JASON AZZOPARDI: Il-Kummissarju tal-Artijiet. Fir-rapport tal-Awditur hawn li l-Kummissarju tal-Artijiet, jiġifieri mhux ... 

ONOR. JULIA FARRUGIA PORTELLI: Għal min qegħdin nirriferu? 

ONOR. JASON AZZOPARDI: Dak iż-żmien il-Kummissarju tal-Artijiet kien Albert Mamo. 

ONOR. ROBERT ABELA: Li qal li eskludejtuh mill-proċess kollu.  Hux hekk? 

ONOR. JASON AZZOPARDI: Onor. Abela, jekk qed tmeri x’hawn miktub fir-rapport tal-Awditur ... 

ONOR. JULIA FARRUGIA PORTELLI:  Fix-xhieda tiegħu... 

ONOR. JASON AZZOPARDI: Onor. Farrugia Portelli, jien qed nikkwota x’hawn fir-rapport tal-Awditur, issa jekk ma taqbilx mal-Awditur, hija ħaġ’oħra. 

ONOR. JULIA FARRUGIA PORTELLI: Le, dak int qed tgħidu. Qed tattribwili kliem li jien qatt m’għedt. 

ONOR. JASON AZZOPARDI:  Mela niskuża ruħi.  L-Awditur qal:

“...provided partial information of the facts of the case that misled subsequent considerations by the GPD Tender Committee, the Arbitration Committee, the PS Revenues and Land and the Minister MFEI.”. 

Mela hawnhekk huwa ċar, għal min irid jifhem u jara, li l-Awditur pinpointed min naqas li jinforma lis-superjuri tiegħu. Naħseb li huwa ċar, Onor. Farrugia Portelli. 

ONOR. JULIA FARRUGIA PORTELLI: Fix-xhieda tiegħu meta kien qiegħed hawnhekk taħt ġurament, is-Sur Mamo qal li kien eskluż f’ħafna mill-punti tal-proċessi. Kien korrett, jew anke s-Sur Mamo qed jigdeb bħalma, skont int, gideb xhud ewlieni ieħor? Aħna qegħdin hawnhekk biex nisimgħu l-verità u l-verità biss, u jekk hemm bżonn nerġgħu nibagħtu għan-nies. 

ONOR. JASON AZZOPARDI: Hekk huwa sewwa u xieraq. Onor. Farrugia Portelli, jien qrajt ix-xhieda ta’ Albert Mamo u veru li qal li ħassu eskluż – għandu dritt għal dik il-fehma – però ċertament mhux min-naħa tiegħi. 

ONOR. JULIA FARRUGIA PORTELLI: Kien eskluż jew le? 

ONOR. JASON AZZOPARDI: Meta jien ġejt seized of the matter u nfurmat, infurmajtu u nvolvejtu għax fil-laqgħa kien preżenti, però inti taf li qabel dik il-laqgħa, li saret f’Marzu 2012, il-file kien f’livell ferm inqas minn tiegħi. Jien niftakar li fix-xhieda qalilkom li kien ġie mċanfar mid-Direttur Ġenerali John Sciberras li kien qallu “ara ma jfettillekx tindaħal aktar, ara ma jfettillekx tipprova tindaħal fil-prezzijiet”. John Sciberras kien Direttur Ġenerali sal-ewwel ftit xhur tal-2013 għax imbagħad ġie boarded out u ġie ritenut bħala konsulent tal-Gvern preżenti. Albert Mamo xehed quddiemkom li, jekk kien eskluż, kien eskluż mid-Direttur Ġenerali u mhux mill-politiċi, għax il-politiċi, Jason Azzopardi u Tonio Fenech, ġew infurmati ferm u ferm wara. U inti dan tafu għax hawn il-kronoloġija fir-rapport tal-Awditur. 

ONOR. JULIA FARRUGIA PORTELLI:  Onor. Azzopardi, il-ġimgħa l-oħra inti għedt li ħadd min-nies, inkluż tas-Servizz Pubbliku, lilek ma spjegalek li kien hemm proċeduri fil-qorti. Naqblu li għedt hekk? 

ONOR. JASON AZZOPARDI: Nikkonferma. 

ONOR. JULIA FARRUGIA PORTELLI: Meta ġara dan il-każ, inti lill-Kap tas-Segretarjat tiegħek bgħatt għalih u staqsejtu, pereżempju, jekk hu personalment kienx jaf?

ONOR. JASON AZZOPARDI: Onor. Farrugia, kif għedtlek, jiena sirt naf, to my dismay, if not shock because I felt betrayed, meta bagħat għalija s-Sur Mifsud, l-Awditur Ġenerali preċedenti. Ovvjament ma kontx ministru jew segretarju parlamentari għax dan ġara sentejn ilu, fl-2016.

ONOR. JULIA FARRUGIA PORTELLI: Dakinhar inti bgħatt għall-persuna li kienet preżenti miegħek fil-laqgħat tal-weekly meetings u staqsejtha jekk kenitx aware li kien hemm kawża l-qorti? Inti m’għamiltx kuntatt man-nies tas-Segretarjat tiegħek li kienu preżenti miegħek fil-laqgħa?

ONOR. JASON AZZOPARDI: Le, Onor. Farrugia Portelli, għax il-laqgħa kienet fl-2012, u kien hemm il-Kummissarju tal-Artijiet, id-Direttur Ġenerali, is-Sur Iman Schembri....

ONOR. JULIA FARRUGIA PORTELLI: Għas-Sur Mintoff qed nirriferik.

ONOR. JASON AZZOPARDI: Lino Mintoff kien preżenti.

ONOR. JULIA FARRUGIA PORTELLI: Meta l-Awditur qallek, u qed tgħidilna li ħadd shock enormi, staqsejtu...

ONOR. JASON AZZOPARDI: Fl-2016?  Lil Lino Mintoff?

ONOR. JULIA FARRUGIA PORTELLI: Iva.

ONOR. JASON AZZOPARDI: Lil Lino Mintoff ili ma narah għomor, tlifna l-kuntatt.

ONOR. JULIA FARRUGIA PORTELLI: Jiġifieri ma ħassejtx il-ħtieġa...

ONOR. JASON AZZOPARDI: Jekk m’iniex sejjer żball, Lino Mintoff jaħdem x’imkien fil-privat, tgħidlix fejn, imma I haven’t seen him for ages. Il-ħajja hi li hi, Onor. Farrugia Portelli, u mill-2013 tlift il-kuntatt. Lanqas tgħid joqgħod in-naħat tiegħi forsi kont narah.

ONOR. JULIA FARRUGIA PORTELLI:  Fix-xhieda tiegħek smajna li t-tort waqaf mal-public servant. Jiġifieri jista’ ikun li nies li kienu preżenti miegħek f’din il-laqgħa u allura nies viċin tiegħek – persuna li tkun fis-segretarjat ikollok fiduċja fiha – forsi kienu  jafu u ma qalulekx?  Jiġifieri ma ħassejtx il-ħtieġa li tara...

ONOR. JASON AZZOPARDI: Le, Onor. Farrugia Portelli, u se ngħidlek għalfejn qatt ma seta’ ikun jaf, però din il-ħaġa tista’ tiġi vverifikata indipendentement minni.  Ma setax ikun jaf – u din ħarġet ċara mir-rapport tal-Awditur u dan ukoll huwa nuqqas kbir –....

ONOR. JULIA FARRUGIA PORTELLI: Li xiex?

ONOR. JASON AZZOPARDI: Li kien hemm żewġ files.  Meta kien jitla’ l-file għand il-Ministru jew għand is-Segretarju Parlamentari ma kienx jitla’ l-file li fih kien hemm il-proċedura tal-qorti. Dan ikkonfermah l-Awditur u inti qrajtu r-rapport. Jien hawnhekk qiegħed nitkellem dwar dak li naf jien, però jekk tippermettili, għal ftit sekondi nipprova nassumi – se nkun kawt ħafna għax wieħed irid dejjem jixhed fuq dak li jaf hu u li jiftakar hu, ma tistax tixhed għal ħaddieħor –...  Jien naraha diffiċli ħafna, biex ma ngħidx impossibbli, li Lino Mintoff kien jaf, għax knowing him, li kien arkużin, kieku kien jaf kien jinfurmani żgur għax kellu reputazzjoni ta’ a stickler for detail. Però jekk għal ftit sekondi nipprova mmur lura f’dak iż-żmien tenendo conto r-Rapport tal-Awditur, ngħid li le, ma setax ikun jaf għax bħalma ma kontx naf jien u ma stajtx inkun naf jien għax il-file kien maqsum fi tnejn u għandi u għand Tonio Fenech kien jitla’ l-file mhux tal-qorti, apparti li l-file ma jkunx indirizzat lill-kap tas-segretrarjat imma jkun indirizzat lili jew lill-Ministru –  rarament ikun hemm file indirizzat lill-kap tas-segretarjat u f’dan il-każ żgur ma kienx – u allura I find it very difficult to see how he could have ever known. Having said this, knowing him u kif konna naħdmu, ngħid illi kieku kien jaf, kien jinfurmani żgur. Onor. Farrugia, nerġa’ ngħidlek li jien ma kontx infurmat.

ONOR. CLAYTON BARTOLO: Onor. Azzopardi, jien bqajt naħseb fuq Minuta 150 li għamilt aċċenn għaliha inti qabel fejn għedt li mkien fiha ma kien hemm riferenza għal Minuta 140.

ONOR. JASON AZZOPARDI: Onor. Bartolo, jien m’għedtlekx hekk. Għalfejn qed iddawwar il-kliem? 

ONOR. CLAYTON BARTOLO: Jew jien attendejt għal laqgħa differenti, jew ma nafx!

ONOR. JASON AZZOPARDI: Sinċerament ngħidlek li għandek abilità ineċċepibbli, għax jien m’għedtx...

ONOR. JULIA FARRUGIA PORTELLI: U ejja! Qed nuru diżrispett. Qed tgħajjar kollega!

ONOR. JASON AZZOPARDI: Onor. Farrugia Portelli, jien kont fuq dak is-siġġu and I never ever dreamt li nagħmel domanda lil xi ħadd, partikolarment Membru Parlamentari, li jkun qiegħed jixhed u nitfa’ f’ħalqu kliem li ma jkunx qal.

ONOR. JULIA FARRUGIA PORTELLI: Imma għaliex qed tgħajru? Wieġbu, imma tgħajrux.

ONOR. JASON AZZOPARDI: Onor. Farrugia Portelli, this is wrong. (Interruzzjonijiet) No, not you.

ONOR. JULIA FARRUGIA PORTELLI: Jiena qed niġbidlek l-attenzjoni biex ma tgħajjarx kollega.

ONOR. JASON AZZOPARDI: Onor. Farrugia Portelli, taf li nirrispettak.

ONOR. JULIA FARRUGIA PORTELLI: Anke jien, Onor. Azzopardi, imma tgħajrux.

ONOR. JASON AZZOPARDI: M’iniex qed ngħajru; jekk qed ngħajru niskuża ruħi.

ONOR. JULIA FARRUGIA PORTELLI: Se nipprova nkun referee bejnietkom għax għamiltha t-tielet darba. Mentally retarded jonqsok tgħidlu għax hekk kważi għedtlu.

ONOR. JASON AZZOPARDI: Le mhux hekk...

ONOR. JULIA FARRUGIA PORTELLI: Mela skuża ruħek.

ONOR. JASON AZZOPARDI: Onor. Bartolo, inti ma tafnix.  Jien ma nsibx diffikultà niskuża ruħi.

ONOR. JULIA FARRUGIA PORTELLI: Trid titlob apoloġija għax too much.

ONOR. CLAYTON BARTOLO: Ma nafekx, però...
ONOR. JULIA FARRUGIA PORTELLI: Ejjew nagħtu eżempju.

ONOR. JASON AZZOPARDI:  Ma nsibx diffikultà niskuża ruħi u nagħmilha pubblikament. Onor. Bartolo, niskuża ruħi jekk jien inqast b’xi mod f’xi rispett lejk, però it’s not fair fuqi li tgħidli kliem li m’għedtx, ħabib tiegħi.

ONOR. JULIA FARRUGIA PORTELLI: Wieġbu imma tgħajrux, dak li tlabt jien.

IĊ-CHAIRPERSON: Bħalissa mhu qed isegwina ħadd u ħadd mhu qed jifhem xejn.

ONOR. CLAYTON BARTOLO: Onor. Azzopardi, l-ewwel għamilt riferenza għal Minuta 150 fejn għedt li ffirmajtha u ma qrajtx il-Minuta ta’ qabel għax ma kienx hemm riferenza għaliha f’dik il-Minuta.

ONOR. JASON AZZOPARDI: Le, Onor. Bartolo. Ħu paċenzja bija u ppermettili nerġa’ nispjega forsi nkun iktar ċar. Jien għedt li f’Minuta 150  – and you have to agree with me on this għax il-Minuta hija ċara – Iman Schembri, li għamel il-Minuta lili, at no point ma qalli li jekk jien se napprova l-option tas-sale, il-Gvern kien se jdaħħal “tant” u l-Knisja kienet se ddaħħal “tant” ieħor. Jekk għandi tort, għidli li għandi tort.

ONOR. ROBERT ABELA: Ippermettili ftit. Inti qed tgħid li ma qalulekx x’kienu se jkunu l-konsegwenzi jekk tagħżel l-option tal-bejgħ. Oriġinarjament l-ewwel rakkmandazzjoni li kellek mid-dipartiment kienet li tmur għal option 2, jiġifieri taċ-ċens. Din ir-rakkmandazzjoni li tmur għal option 2 tawhielek fl-arja, jew tawhielek għax kienet iktar favorevoli għall-Gvern minn option 1? Id-dipartiment lilek għamillek rakkmandazzjoni speċifika u qallek biex tmur għal option 2 u mhux għal option 1, jiġifieri għal ċens u mhux għal bejgħ.

ONOR. JASON AZZOPARDI: Correct.

ONOR. ROBERT ABELA:  Allura inti m’għamiltx id-domanda għalfejn qallek biex tmur għal option 2  u mhux għal option 1?

ONOR. JASON AZZOPARDI: Le, Onor. Abela.
ONOR. ROBERT ABELA:  Għaliex?

ONOR. JASON AZZOPARDI:  Għax il-Minuta li għamilli s-Sur Iman Schembri kienet self-explanatory as far as I could see, u allura I could never have doubted.

ONOR. ROBERT ABELA: Qed taqbeż pass. Fil-Minuta oriġinali fejn qallek biex tmur għal option 2 u mhux għal option 1, ma staqsejtx għalfejn qallek hekk?

ONOR. JASON AZZOPARDI: Le, Onor. Abela, għax as far as I could see, il-Minuta kienet ċara biżżejjed. I agreed with the option being recommended to me u warajja ffirma wkoll il-Ministru Fenech.

ONOR. ROBERT ABELA: Meta r-rakkmandazzjoni wara dak il-famuż meeting inbidlet u qalulek fuq option 1, ma staqsejtx almenu jekk kenitx se tinbidel xi ħaġa kontra l-interessi tal-Gvern jekk wieħed jimxi minn option 2 għal option 1 qabel iffirmajt?

ONOR. JASON AZZOPARDI: Onor.  Abela, ir-risposta hija le għax jiena kont nifhem...

ONOR. ROBERT ABELA: Ħażin.

ONOR. JASON AZZOPARDI: Il-ministru jifhem li l-public servant konċernat huwa attent biżżejjed li jekk se jagħtih rakkmandazzjoni li biha se jkun hemm b’xi mod xi interess tal-Gvern mittiefes ħażin, jiġbidlu l-attenzjoni. Onor. Abela, this is a very important point.

ONOR. ROBERT ABELA: Il-public servant kien diġà għamilha għax qallek biex tmur għal option 2 mhux għal option 1. Kien wara l-meeting li sar miegħek li b’xi mod mortu għal option 1.

ONOR. JASON AZZOPARDI: U ma kien hemm xejn ħażin li tinbidel ir-rakkmandazzjoni min-naħa tad-dipartiment. Ma kenitx l-ewwel darba li saret.

ONOR. ROBERT ABELA: Ħażin, as in illegali, nikkonċedi li ma kienx hemm, imma jekk kienx hemm xi żvantaġġ għall-Gvern li minn option 2 tmorru għal option 1 staqsejt, jew le?

ONOR. JASON AZZOPARDI: Ir-risposta hija li ġaladarba l-public servant m’attiralix l-attenzjoni, jien ma fhimtx li kien hemm xi interess tal-Gvern li b’xi mod kien se jkun mittiefes negattivament.

ONOR. ROBERT ABELA:  Imma staqsejt?

ONOR. JASON AZZOPARDI: Qed ngħidlek le, u qed ngħidlek x’inhi r-raġuni.

ONOR. ROBERT ABELA: Almenu d-domanda bażika ta’ għalfejn tak option 2, imbagħad tak option 1 m’għamilthiex?

ONOR. JASON AZZOPARDI: Negative.

ONOR. ROBERT ABELA: Negative, as in m’għamilthiex?

ONOR. JASON AZZOPARDI: M’għamilthiex għax la l-Minuta kienet ċara min-naħa tad-direttur ġenerali, ma kienx hemm...

ONOR. ROBERT ABELA: F’liema sens kienet ċara? L-ewwel Minuta fejn qallek biex tmur għal ċens ukoll kienet ċara.

ONOR. JASON AZZOPARDI: Iva, u Minuta 150 kienet daqstant ieħor ċara. 

ONOR. ROBERT ABELA: Wara l-meeting.

ONOR. JASON AZZOPARDI: Hekk hu.

ONOR. ROBERT ABELA: Jiġifieri  inti qed tgħid li s-Sur Iman Schembri ma qallekx il-konsegwenzi bejn li tmur għal option 2 u li tmur għal option 1.

ONOR. JASON AZZOPARDI:  Ma qallix li bil-bejgħ, €525,000 neqsin ftit se jmorru għand il-Fondazzjoni għall-Iskejjel tal-Knisja u ma nafx kemm-il elf oħra se jmorru għand il-Gvern. 

ONOR. ROBERT ABELA: Naqblu li meta ssuġġerilek li tmorru għal option 2, jiġifieri b’ċens, qallek li dik, lill-Gvern tagħtih the full amount?

ONOR. JASON AZZOPARDI: Il-Minuta li kienet saret lili f’Novembru, 2011 kienet tgħid “Option 2 is being recommended”.

ONOR. ROBERT ABELA: Naqblu li kien qallek li option 2 tassiguralu the full amount lill-Gvern?

ONOR. JASON AZZOPARDI: Nikkonferma l-kliem li hemm f’Minuta 140.

ONOR. ROBERT ABELA: U naqblu li dik l-istess dikjarazzjoni, jiġifieri li option 2 tassigura the full amount lill-Gvern, ma kitibhiex fir-rigward ta’ option 1?

ONOR. JASON AZZOPARDI: Jien iffirmajt Minuta 140 skont rakkmandazzjoni...

ONOR. ROBERT ABELA: Mhux hekk staqsejtek. Naqblu li fil-każ ta’ option 1, l-indikazzjoni li dik l-option was going to give the full amount lill-Gvern, ma kitibhiex? Jiġifieri kitibha rigward option 2 u ma kitibhiex rigward option 1.

ONOR. JASON AZZOPARDI: Nikkonferma.

ONOR. ALEX MUSCAT: Fir-rapport tiegħu, l-Awditur semma r-responsabilità politika. Onor. Azzopardi, fl-opinjoni tiegħek fuq dan il-każ, fejn ħareġ ċar li finalment il-Gvern ma daħħalx l-ammont ġust li kellu jdaħħal, min taħseb li għandu jġorr ir-responsabilità politika għal ħaġa bħal din?

ONOR. JASON AZZOPARDI: L-Awditur, fir-rapport tiegħu, jgħid ċar u tond li ma kien hemm l-ebda involviment jew pressjoni indebita politika. Dik hija l-verità sagrosanta. Fil-ħames snin li għamilt f’dik il-pożizzjoni – u nikkonferma anke għall-Ministru li kelli sakemm kont Segretarju Parlamentari – qatt ma eżerċitajt xi pressjoni indebita. 

ONOR. ROBERT ABELA: L-Awditur ma qalx hekk. Ejjew inkunu fair lejn x’qal l-Awditur.

ONOR. JASON AZZOPARDI: Onor. Abela, qed inwieġeb lill-Onor. Muscat.

ONOR. ROBERT ABELA: Imma trid tkun fair lejn x’qal l-Awditur.

ONOR. JASON AZZOPARDI: I stand to be corrected, imma dan huwa l-ewwel rapport li qrajt fl-aħħar snin fejn l-Awditur qal li l-politiku kien żgwidat. Semmuli rapport wieħed fl-aħħar seba’ snin fejn l-Awditur qal li l-politiku kien mislead. I stand to be corrected, imma ma jidhirlix li hemm.

ONOR. ROBERT ABELA: Qed tkun selettiv ħafna għax l-Awditur ma qalx li ma kienx hemm political pressure, imma qal ma kienx hemm direct evidence of political pressure, jiġifieri hemm differenza enormi. Ma qalx li ma kienx hemm political pressure, imma qal li ma kienx hemm evidenza diretta. Ma nippresumix li fil-file se jkollok evidenza li kien hemm political pressure!

ONOR. JASON AZZOPARDI: Però x-xhieda li xehdu quddiem dan il-Kumitat hekk qalu wkoll.

ONOR. ROBERT ABELA: Però l-Awditur Ġenerali qal ukoll li:

“...the NAO is of the opinion that value for money was not ascertained in this transaction. Responsibility for shortcomings relating to Government’s failure to ascertain value for money rests, to varying degrees, with the GPD officials involved, the architects engaged by the GPD and the Minister MFCC.”, 

jiġifieri inti. 

Mela allura hawnhekk l-Awditur Ġenerali qed jgħid b’mod ċar li l-fatt li l-Gvern ma ġabarx flus tajba tal-proprjetà tiegħu, fost l-oħrajn huwa tort tiegħek. Iva jew le?

ONOR. JASON AZZOPARDI: It-tweġiba tiegħi hija li jien ma nsib ebda diffikultà, anzi kburi li l-flus marru għand il-Knisja u ma marrux fil-but ta’ xi ħadd privat. 

ONOR. ROBERT ABELA: Kburi biha din.

ONOR. ALEX MUSCAT: Allura fl-opinjoni tiegħek, li kieku kellek terġa’ tiddeċiedi fuq l-istess każ, kont tiddeċiedi bl-istess mod.

ONOR. ROBERT ABELA: Onor. Azzoaprdi, biex ngħaqqad mad-domanda tal-Onor. Muscat, għax l-Awditur Ġenerali – ħalli nkunu fair ukoll għax inti erġajt immiżinterpretajt x’qal l-Awditur Ġenerali – ma qalx li ma kienx hemm good value for money għax il-flus ma marrux għand il-Gvern imma marru għand il-Knisja, imma għax il-proprjetà telqet bi prezz ħafna inqas milli kienet tiswa. Xi tgħid dwar dik?

ONOR. JASON AZZOPARDI: Għad-domanda li għamilli l-Onor. Muscat ngħid li jekk jien ikolli l-istess informazzjoni – li issa tirriżulta parzjali u skorretta – li kelli fil-każ in kwestjoni u li ġie ppruvat mill-Awditur li dak kien il-każ...  Huwa ġustifikat li kull politiku, mhux jien għax jien ma jien ħadd speċjali, jekk jingħata informazzjoni skorretta jew parzjali ma jista’ qatt jiġi preżunt li jieħu deċiżjoni differenti. Aħna għandna prinċipju fil-ħajja, li naħseb huwa minn ewl id-dinja, li ħadd mhu preżunt li jaf l-impossibbli. I think it is grossly unfair and unrealistic li wieħed jippreżumi l-impossibbli minn xi ħadd, hu min hu, anke jekk hu politiku, sakemm dak l-iżball ma jkunx intenzjonat, ma jkunx malizzjuż, iżda frott ġenwinament l-informazzjoni li tirriżulta parzjali u skorretta li tkun ingħatatlu. Għax allura nneħħu kull kunċett mhux biss ta’ accountability, imma anke ta’ realiżmu. Il-politiku jwieġeb għal dak li jkun konsapevolment, konxjament, forsi malizzjożament għamel, iżda jekk ikun irriżulta li jkun ġie żgwidat, allura jkun in good faith. U allura altru li jien m’għandi ebda diffikultà ngħid li abbażi tal-informazzjoni li kelli ħadt id-deċiżjoni li ħadt. Having said this, m’għandi ebda diffikultà nirrimarka li l-flus marru għal skop tajjeb li huwa allura għall-istudenti u l-iskejjel tal-Knisja, li żgur huwa skop soċjali, għax il-Gvern, kull gvern, in any case jgħinhom, kull sena. 

Onor. Abela, inti staqsejtni dwar il-quantum.  Il-punt huwa jekk il-politiku għandux ikun mistenni jidħol fejn ma jesgħux. Il-politiku għandu jibqa’ at arm’s length, ‘il bogħod ħafna minn qualsiasi organu – hawnhekk qiegħed nitkellem dwar id-Dipartiment tal-Artijiet – fejn hemm valuations fin-nofs.  Jekk politiku jkun konxju, jew tkun aċċessibbli għalih ċerta informazzjoni, he or she will be inviting trouble. Le, ma naħsibx li politiku għandu jkun privy għal din l-informazzjoni, u għalhekk hemm il-periti. Onor. Abela, xi ħaġa li tgħallimt fil-ħames snin li domt fil-kariga kienet l-avarija – u jekk m’iniex sejjer żball l-Awditur jirrimarka dwar dan fir-rapport –   enormi li kien hemm bejn żewġ periti u tliet periti. Aħna l-avukati mgħallmin li ftit li xejn jista’ ikollok inċertezza fejn għandek id-depositive law, imma jien tgħallimt li fejn jidħol il-perit arkitett, id-differenza fejn tidħol il-valutazzjoni tal-proprjetà tkun enormi. U allura jekk għandek din id-differenza bejn żewġ stimi u hemm prassi ta’ 40 sena li mbagħad ikun hemm mod ekwu u ġust u trasparenti li jkun hemm min, bħal Salamun, jaqsam it-tarbija minn nofs, min jien jien...? Ikkritikani kemm trid, ma nsib ebda diffikultà li tibqa’ tikkritikani.

ONOR. ROBERT ABELA: Mhux jien qed nikkritikak, ikkritikak l-Awditur. Jien qed nifhem li inti m’intix qed taqbel mal-Awditur fejn qed jgħidlek li inti responsabbli li ma nġabx good value for money.

ONOR. JASON AZZOPARDI: Yes.

ONOR. ROBERT ABELA: Qed nifhem li ma taqbilx miegħu.

ONOR. JASON AZZOPARDI: Correct.  Onor. Abela, jien ma nsib ebda diffikultà niġi kkritikat, però nippreferi nkun ikkritikat għaliex ma ndħaltx fejn ma jesanix, milli nkun ikkritikat għax indħalt fejn ma jesanix.

ONOR. CLAYTON BARTOLO: Onor. Azzopardi, fuq dan il-punt nirriferik għal paġna 97 tar-Rapport tal-Awditur, fejn f’paragrafu 3.3.19 jgħid hekk:

“The NAO did not find direct evidence of political pressure exerted in the process reviewed. Notwithstanding this, the involvement of the Minister MFCC and the Head of Secretariat MFCC in the latter stages of the process of disposal drew the Office’s attention. It was not possible for the NAO to precisely establish the developments that took place prior to the minute submitted by the DG GPD...”,
 
qiegħed jirriferi għal Minuta 150 li ħafna mill-mistoqsijiet illejla kienu proprju ffukati fuqha,

“...wherein he advocated disposal through outright sale, when he had previously recommended that disposal was to be effected through perpetual emphyteusis. This Office’s limited understanding was conditioned by the absence of any documentation retained with respect to this key stage of the process.”,
jiġifieri hawnhekk anke l-Awditur Ġenerali qed jgħid li żgur hawn xi ħaġa nieqsa.

“In the NAO’s opinion, the context of this change from perpetual emphyteusis to sale indicated an element of ministerial involvement, for it was after a meeting held with the Minister MFCC, Head of Secretariat MFCC and the Permanent Secretary MFCC that the DG GPD recommended disposal through outright sale.”.

Jiġifieri hawnhekk huwa ċar li l-Awditur qiegħed jikkritikak. Inti għedtilna li ma kkritikakx. Fil-verità fl-aħħar paragrafu...

ONOR. ALEX MUSCAT: Qallek li ma jaqbilx miegħu.

ONOR. JASON AZZOPARDI: Le, m’għedtlekx ma kkritikanix, Onor. Bartolo.

ONOR. CLAYTON BARTOLO: Anyway, ejjew naqblu li ma naqblux fuq din, imma hawnhekk l-Awditur qiegħed jgħid ċar li wara li sar dan il-meeting, li m’hemmx Minuti tiegħu, l-affarijiet inbidlu. Se nagħmel din il-mistoqsija u nieqaf hawnhekk għax onestament għajjieni dan il-każ. Kif tista’ inti tiġi quddiemna u tgħidilna li kieku terġa’ tagħmel dak kollu li għamilt?

IĊ-CHAIRPERSON: Onor. Bartolo, m’iniex qed inwaqqfek, imma l-argument ta’ x’qal l-Awditur għamilnih ma nafx kemm-il darba, jekk se terġa’ tagħmel l-istess mistoqsija se jerġa’ iwieġbek bl-istess mod. Tista’ taqbel u tista’ ma taqbilx, imma jekk se nagħmlu  sad-9:15 p.m...

ONOR. CLAYTON BARTOLO: Mela nagħlaq b’dan l-istatement, li għalija huwa damning ħafna, u nieqaf hawnhekk.

IĊ-CHAIRPERSON: Onor. Azzopardi, terġax tirrepeti l-istess ħaġa. Inti weġibt x’taħseb dwar jekk hemmx responsabilità politika u jekk kontx se terġa’ tagħmel l-istess ħaġa, u issa, jekk baqa’ xi ħadd qed jismagħna hemm barra, jagħmel il-ġudizzju hu, però ma nistgħux nibqgħu nirrepetu l-istess ħaġa ad nauseam, inkella...  Għalija nistgħu ndumu kemm tridu. L-istatements li ridtu tagħmlu għamiltuhom... 

ONOR. JULIA FARRUGIA PORTELLI: Aħna mistoqsijiet għamilna mhux statements.  Mhux kompitu tagħna li nagħmlu statements.

IĊ-CHAIRPERSON: Imma hemm limitu għall-mistoqsijiet.

ONOR. ALEX MUSCAT: Sur President, xtaqt nagħmel mistoqsija. Onor. Azzopardi, mir-risposta li tajtni inti tħoss li m’hemmx responsabilità politika x’tinġarr. Fhimtek sew?

ONOR. ROBERT ABELA: Anzi, qed jgħid li hu kburi b’li għamel!

ONOR. JASON AZZOPARDI: Ħalli nkun aktar ċar. Jien qed ngħid li r-responsabilità politika qdejtha għax imxejt doverożament, korrettement u skruplożament skont il-liġi, skont prassi ta’ 45 sena u skont rakkmandazzjonijiet li saru lili mill-uffiċjali pubbliċi. At no point whatsoever did I in any way kelli laqgħat jew kuntatt jew komunikazzjoni ma’ terzi li mhux suppost kelli, jew qlibt xi deċiżjoni ta’ xi uffiċjal pubbliku, jew eżerċitajt xi pressjoni indebita. Having said this, Onor. Muscat, jien nikkonferma li għandi l-kuxjenza nadifa li mxejt kif kelli nimxi abbażi tal-informazzjoni li ngħatatli, però I must admit li ħassejtni betrayed, meta mort għand l-Awditur sentejn ilu u sirt naf li kien hemm informazzjoni importanti ħafna li ma ġietx murija jew mogħtija lili. Yes, I felt betrayed.

ONOR. ALEX MUSCAT: Allura f’dak is-sens temmen li għandha tinġarr tip ta’ responsabilità oħra?

ONOR. JULIA FARRUGIA PORTELLI: Mr Chairman, qed tiddejjaq li se nibqgħu għaddejjin bil-mistoqsijiet għax qed narak tgħolli għajnejk ‘il fuq, tinnervja.... 

IĊ-CHAIRPERSON:  Jien m’iniex qed  niddejjaq, imma ili nisma’ l-istess risposta mingħand l-Onor. Azzopardi ad nauseam.

ONOR. JULIA FARRUGIA PORTELLI: Kulħadd ilu ġurnata xogħol, imma aħna qegħdin hawnhekk biex nagħmlu...

ONOR. ALEX MUSCAT: Imma issa din mistoqsija differenti.

IĊ-CHAIRPERSON: Jekk għandek mistoqsijiet differenti nistgħu nagħmlu hawn sa nofs il-lejl, però ma noqogħdux nistaqsu l-istess mistoqsija. Onor. Azzopardi, tweġibx bl-istess mod għax li kellek tgħid, għedtu. Jekk tridu mmorru fi new pastures, nistgħu nagħmlu hawnhekk sa nofs il-lejl.

ONOR. ALEX MUSCAT:  Onor. Azzopardi fuq responsabilità politika weġibtni, issa togħġobni u ma togħġobnix dik hija r-risposta tiegħek, però mill-ġist tar-risposta tiegħek qed nifhem li inti ħassejtek li bl-informazzjoni kollha li ġejt ippreżentat, ħadt l-aqwa deċiżjoni li stajt tieħu fiċ-ċirkostanzi. 

ONOR. JASON AZZOPARDI:  Iva.

ONOR. ALEX MUSCAT:  Int ħassejtek betrayed meta sirt taf li kien hemm affarijiet li lilek ma ġibdulekx l-attenzjoni dwarhom. 

ONOR. JASON AZZOPARDI: U li kellhom jgħiduli bihom. 

ONOR. ALEX MUSCAT: Allura f’dak is-sens tħoss li hemm responsabilità x’tinġarr minn ħaddieħor?

ONOR. JASON AZZOPARDI: Onor. Muscat, jien qiegħed hawnhekk nixhed għalija fuq dak li naf jien u fuq dak li għamilt jien. Poġġejt lili nnifsi għall-iskrutinju tagħkom. Dak li messu għamel ħaddieħor iwieġeb hu fil-kuxjenza tiegħu u fejn suppost. Naħseb li r-Rapport tal-Awditur fuq dawk l-istanzi huwa ċar ħafna u m’għandi għalfejn inżid xejn miegħu min-naħa tiegħi. Having said this, dejjem hemm room for improvement u waħda mill-ħolmiet, pjanijiet konkreti li kont bdejt u nixtieq ġenwinament, ‘il hinn mill-misħuta politika partiġġjana li ssir fid-dipartiment – u hawnhekk għandu raġun l-Awditur – hija biex ikun hemm better documentation kept safeguarded permezz ta’ sistema tajba ta’ informatika intelliġenti fejn il-files ma jogħsfrux u ma jintilfux. Jiena kont ixxukkjajt ruħi meta sirt naf li fil-Baviera kien hemm lift iddedikat, mhux għan-nies, iżda għall-files. Kif jaf kull min jaħdem mal-Land Department, every now and then jintilef jew jiġi misplaced xi file. Għalhekk jien kont bdejt il-proġett tal-Land and Estate Management Information System (LEMIS), u waħda mill-konsegwenzi ta’ dan il-proġett ta’ digitization ta’ kważi 25 miljun paġna li kellu jieħu madwar tmien snin, kienet tkun proprju, Onor. Muscat, li jiġu evitati każijiet fejn tintilef dokumentazzjoni u jkun hemm accountability u audit trail ħafna aħjar. Hawnhekk l-Awditur għandu raġun. 

ONOR. JULIA FARRUGIA PORTELLI: X’għamilt fuqha din?  Għax din veru xokkanti. Qatt tlabt li jsir kollox b’mod diġitali?

ONOR. JASON AZZOPARDI: Fuq dan li qed ngħidlek issa?

ONOR. JULIA FARRUGIA PORTELLI: Le mhux fuq dan il-każ biss. Kif qatt ma saret?

ONOR. JASON AZZOPARDI: It’s a sore point; you’re touching a raw nerve. 

ONOR. JULIA FARRUGIA PORTELLI: Nifhem ix-shock li ħadt inti meta sibt dawk... Imma inti x’għamilt? 

ONOR. JASON AZZOPARDI: Ma rridx neħdilkom ħin għax huwa suġġett għal qalbi ħafna.

ONOR. JULIA FARRUGIA PORTELLI: Imma x’għamilt? Għalfejn qatt ma saret digitized fiż-żmien li int kont responsabbli mid-dipartiment?

ONOR. JASON AZZOPARDI:  Onor. Farrugia, fi żmieni – però I don’t want to sing my praises –...  F’dawk il-files għandna l-ġid kollu tal-pajjiż. Hemm files li jmorru lura 600 sena. Jiena, bl-għajnuna ta’ Charles Deguara, li llum huwa l-Awditur Ġenerali imma dak iż-żmien kien permanent secretary fil-Ministeru tal-Intern...  Niftakar konna ltqajna l-House of Four Winds ftit wara li jiena dħalt fil-kariga fl-2013 u kien infurmani li kien hemm tender li kien ġie aġġudikat qabel żmieni, però ma kienx attwat. 

ONOR. JULIA FARRUGIA PORTELLI: Fuq IT qed tgħid?

ONOR. JASON AZZOPARDI: Hekk hu. To cut a long story short, għax dan huwa suġġett ikkumplikat, bl-involviment tad-Dipartiment tal-Kuntratti kont ġibt l-approval, fil-fatt dan ġie mplimentat, il-kumpanija konċernata kellha toħroġ minn butha s-somma ta’ €100,000 jew €200,000, issa insejt kemm, biex is-software ikun up-to-date as at 2013 għax kienu laħqu għaddew tlieta jew erba’ snin. Bażikament kien ifisser li fuq medda ta’ tmien snin, dawk il-files kollha... Ħalli nispjega. Illum, jekk file irid jaħdem fuqu l-Kummissarju tal-Artijiet irid imur għandu, imbagħad imur għand id-draftsman, imbagħad imur għand l-avukat...

ONOR. JULIA FARRUGIA: Jiġifieri jmur għandhom fiżikament biċ-ċans li jintilef.

ONOR. JASON AZZOPARDI: ...imbagħad imur għand id-direttur ġenerali, imbagħad għand ma nafx min, u fil-proċess jew jitqatta’ jew jintilef. Din hija xi ħaġa ta’ dawn l-aħħar 50 sena. F’dan il-proċess li bdejna, nerġa’ ngħid ‘il hinn mill-misħuta politika partiġġjana, kien ikollna sistema, kieku tkompliet bil-kors normali tagħha, fejn file jibqa’ f’post wieħed u 20 ruħ jkunu jistgħu jaħdmu fuqu kontemporanjament...

ONOR. JULIA FARRUGIA: Skużani qed nistaqsik, imma għaliex ma tkomplietx? Qed tgħid li bdejt taħdem fuqha, imma ma tkomplietx. X’ġara? Min waqqaf milli titkompla?

ONOR. JASON AZZOPARDI: Onor. Farrugia Portelli, naf li qed tagħmel domanda ġenwina għax inti persuna ġenwina, imma ma nixtieqx nidħol f’battibekk politiku. Li nista’ ngħid biss huwa li wara Marzu 2013 inbidlu ċerti prijoritajiet.

ONOR. JULIA FARRUGIA PORTELLI:  Jien qed nistaqsik għalfejn ma saritx fi żmienek.

ONOR. JASON AZZOPARDI: Aħna bdejna.

ONOR. JULIA FARRUGIA PORTELLI: Jiġifieri ngħatat it-tender. Qed nifhmek sew?

ONOR. JASON AZZOPARDI: Fi żmieni kienu bdew ċerti modules, imma kien hemm numru ta’ modules oħra li kellhom isiru fuq medda ta’ snin. Jien kemm-il darba niltaqa’ mal-Awditur fuq dawn il-każijiet and this comes up regularly.  Hemmhekk għandna bżonn li fl-interess ta’ kulħadd...  It beats me li għandna dawk il-miljuni ta’ paġni li mhumiex digitized.  Ma rridx nieħu aktar ħin fuq dan is-suġġett; naf li qed tagħmel domanda ġenwinissima, Onor. Farrugia Portelli, għax inti bniedma ġenwinissima, imma dak huwa suġġett li naħseb li dan il-Kumitat għandu xi darba jiddedika ftit tal-ħin fuqu għax hemmhekk hemm at stake il-patrimonju tagħna lkoll.   Fuq “tagħna lkoll” spiċċajt!

IĊ-CHAIRPERSON:  Hawn aktar domandi?  Ma  jidhirx li hawn, għalhekk, Onor. Azzopardi, nirringrazzjak u nitolbok tirtira mill-Kamra.  

L-Onor. Abela.

ONOR. ROBERT ABELA: Aħna llum konna beħsiebna nagħmlu dikjarazzjoni dwar jekk fadlilniex xhieda jew le, però in vista ta’ dak li rriżulta waqt il-laqgħa tal-lum ma nistgħux nagħmluha, però nagħmilha ċara li se nagħmlu din id-dikjarazzjoni qabel il-laqgħa li jmiss.

IĊ-CHAIRPERSON: Jien fhimt li llum konna se nagħlqu mbagħad fil-laqgħa li jmiss nibdew suġġett ieħor.

ONOR. JULIA FARRUGIA PORTELLI: Imma qabel nibdew suġġett ġdid xtaqt infakkrek li jiena, flimkien mal-kollegi, qegħdin nesiġu li npoġġu bilqegħda u niddiskutu l-linji gwida tax-xhieda f’dan il-Kumitat ħalli ma jerġax iqum inċident... Is-suġġett li jmiss huwa wkoll involut fih l-Onor. Jason Azzopardi u ma rridx li forsi b’xi mod jaħseb li qegħdin niżvantaġġjawh.

IĊ-CHAIRPERSON: Onor. Farrugia Portelli, ma naħsibx li huwa kompetenza ta’ dan il-Kumitat li jibdel dawk ir-regoli.

ONOR. JULIA FARRUGIA PORTELLI:  Imma aħna għandna d-dritt li nqajjmu l-każ mal-Iskrivan tal-Kamra, imbagħad hu jipproċedi minn hemmhekk. U b’mod ġentili, aħna, tan-naħa tal-Gvern qegħdin nitolbuk li nqajmu dan il-punt mal-Iskrivan tal-Kamra u nieħdu l-każ minn hemmhekk, għax inkella se nerġgħu niġu f’sitwazzjoni.... Ix-xhud li jmiss nafu li hu l-Onor. Jason Azzopardi u jien m’għandi l-ebda interess li npoġġuh f’xi żvantaġġ, anzi aħna qbilna...

IĊ-CHAIRPERSON: Onor. Farrugia Portelli, m’iniex qed nifhem. Għalfejn qiegħda tgħid li x-xhud li jmiss huwa l-Onor. Jason Azzopardi?

ONOR. JULIA FARRUGIA PORTELLI: Jekk is-suġġett li jmiss se jitratta każ ieħor li fih hemm involut l-Onor. Jason Azzopardi u se jerġa’ jiġi...

IĊ-CHAIRPERSON: Ħalli niċċara dan il-punt biex ma jkunx hemm ekwivoċi.  Fl-ewwel laqgħa ta’ dan il-Kumitat konna ftehemna li jkun hemm alternanza tat-talbiet, jiġifieri kif jispiċċa dan il-proċess m’aħniex se nibdew il-proċess tal-Fekruna, imma se nibdew il-proċess tat-talba li saret min-naħa tal-Oppożizzjoni.

ONOR. ROBERT ABELA:  Jiġifieri n-naħa tal-Oppożizzjoni mhijiex se tressaq xhieda dwar dan il-każ?

IĊ-CHAIRPERSON: Le, min-naħa tagħna nistgħu niddikjaraw il-każ magħluq. Jekk intom lesti, dan il-Kumitat jirriżolvi li l-każ huwa magħluq.

ONOR. JULIA FARRUGIA PORTELLI: Jiena  xtaqt li fuq ix-xhieda li ngħatat illum, jekk hu possibbli, nerġgħu nitkellmu biex naraw jekk hemmx xhieda ulterjuri, imma qabel nibdew każ ieħor nixtieq li r-regoli...

IĊ-CHAIRPERSON:  Imma trid tapprezza li l-uniku suġġett li ddiskutejna f’din il-leġiżlatura huwa dan. Issa rridu  nibdew...

ONOR. JULIA FARRUGIA PORTELLI:  Imma kien fih x’tiddiskuti!

IĊ-CHAIRPERSON: Però jekk inti tgħidli li trid laqgħat in aeternum, inkunu qegħdin nipperikolaw li nagħmlu l-iżball li sar, fil-fehma tiegħi, fil-leġiżlatura preċedenti fejn konna spiċċajna...

ONOR. JULIA FARRUGIA PORTELLI: Jien qed nitlob li fil-laqgħa li jmiss ikollna konfront bejn is-Sur Iman Schembri u l-Onor. Jason Azzopardi. Illum taħt ġurament l-Onor. Jason Azzopardi qal li jemmen u konvint li xhud ewlieni li kellna fuq dak is-siġġu gideb u allura jien qed nitlob konfront.

IĊ-CHAIRPERSON: Jiġifieri dak li kont qed tgħidli li se tagħlqu, ma jiswiex.

ONOR. JULIA FARRUGIA PORTELLI: Għax dak li ntqal illum huwa ġdid. Aħna ma nkunux nafu x’se joħroġ mill-questioning. Jekk inti tixtieq tagħlaq għax tixtieq tibda każ ieħor, nifhmek.
ONOR. ROBERT ABELA: Tibżax ikollna ċans niddiskutuh il-każ l-ieħor!

IĊ-CHAIRPERSON: Jiena nixtieq li dan il-Kumitat li jiltaqa’ 30 darba f’sena, ma jkunx...

ONOR. JULIA FARRUGIA PORTELLI: U konna produttivi.

[bookmark: _GoBack]IĊ-CHAIRPERSON: Imma trid tapprezza wkoll li meta dan il-Kumitat jiltaqa’ 30 darba f’sena mhuwiex ġustifikat li f’dawk it-30 darba nagħmlu 25, jew 20, jew 15 minnhom fuq suġġett wieħed. Se mai jekk taħsbu li għad għandkom bżonn ħafna laqgħat, nagħmlu iktar laqgħat biex for the sake of fairness ta’ kif jopera dan il-Kumitat ... 

ONOR. ROBERT ABELA:  M’għandniex bżonn ħafna aktar laqgħat, qegħdin nantiċipaw laqgħa waħda.

IĊ-CHAIRPERSON: Din l-antiċipazzjoni ili nismagħha għal xi tliet laqgħat!

ONOR. ROBERT ABELA: Imma jekk ikollok xhud li jibda ...

ONOR. JULIA FARRUGIA PORTELLI:  Mr Chairman, illum kien indikat li xhud ewlieni gideb. Jiġifieri aħna din qegħdin nagħtuha għall-vantaġġ tal-Onor. Jason Azzopardi. Fil-każ, jekk ikun hemm bżonn, niltaqgħu kuljum, m’għandniex problema. 

IĊ-CHAIRPERSON: Jien qed ngħidlek li m’hemmx għalfejn niltaqgħu kuljum, però rridu nifhmu wkoll li ma nistgħux naslu f’sitwazzjoni f’dan il-Kumitat fejn ...

ONOR. JULIA FARRUGIA PORTELLI: Imma jekk illum kellek kollega tiegħek min-naħa tal-Oppożizzjoni li qed jgħid li xhud ewlieni gideb ...

IĊ-CHAIRPERSON: Onor. Farrugia Portelli, issa m’iniex qed nitkellem dwar dan il-każ partikolari. Irridu nifhmu li jekk irridu li dan il-Kumitat jiffunzjona b’mod li jkun jirrifletti dak li jaħsbu l-Membri tal-Kumitat li għandu jiġi diskuss, ma jistax ikun nagħmlu mill-bidu ta’ din il-leġiżlatura, wasalna ...

ONOR. JULIA FARRUGIA PORTELLI: Mela x’suppost kellna nagħmlu, Sur President? Inti llum dħalt u għedtilna li għandna biss 13-il minuta, imbagħad tajtna option, u aħna għednielek biex nagħmluha llum stess b’sagrifiċċju għal kulħadd biex żgur ma naħlux ġurnata oħra, bl-intendere li se nagħlqu, imma jekk waqt ix-xhieda tiegħu l-Onor. Jason Azzopardi qalilna li x-xhud gideb fuqu, fl-interess tiegħi li nara li l-verżjoni tal-Onor. Azzopardi tkun sostnuta.

IĊ-CHAIRPERSON: Jekk se nagħmlu laqgħa oħra dwar dan il-każ m’għandix problema, imma rrid ninforma lil dan il-Kumitat li jekk din is-sitwazzjoni se tibqa’ titwal, u tista’ titwal għal 100 raġuni valida u mhux valida – fuq dan is-suġġett diġà għamilna 13-il laqgħa – allura se nkun kostrett nitlob li...

ONOR. JULIA FARRUGIA: Niltaqgħu aktar minn darba, mhux problema. Aħna m’għandniex interess li nibqgħu għaddejjin; ejjew ħalli nagħlqu l-każijiet kollha li baqa’ anzi.

IĊ-CHAIRPERSON:  Jien ma naqbilx li nagħmlu l-iżball li fil-fehma tiegħi sar fil-leġiżlatura l-oħra.

ONOR. ALEX MUSCAT:  Però, Mr Chairman, taqbel li allegazzjoni serja bħal din għandha tiġi ċċarata?

IĊ-CHAIRPERSON: M’għandix problema. Tridx nagħmluha għada u neħilsuha?

ONOR. JULIA FARRUGIA PORTELLI: Trid tara l-availability taż-żewġ xhieda l-ewwel. In the meantime nitolbu lill-Iskrivan tal-Kamra biex niċċaraw il-punti tal-linji gwida.

IĊ-CHAIRPERSON: Jekk m’iniex sejjer żball, il-ġimgħa d-dieħla l-Onor. Jason Azzopardi se jkun qiegħed jattendi għal-laqgħat tal-Council of Europe. Jiġifieri jekk se nitolbu konfront żgur li ma jistax isir il-ġimgħa d-dieħla. 

Il-proposta tiegħi hi li nsibu ġurnata oħra din il-ġimgħa.  Pereżempju, għada għandna d-diskussjoni fuq l-isptarijiet.  Nistgħu forsi nagħmlu laqgħa fit-3:00 p.m.  Naħseb li f’siegħa għandna neħilsuh dan il-konfront.  Jidher li hawn qbil, għalhekk dan il-Kumitat huwa aġġornat għal għada l-Erbgħa 17 ta’ Jannar, 2017 fit-3:00 p.m. biex ikun jista’ jsir konfront bejn l-Onor. Jason Azzopardi u s-Sur Iman Schembri. Nirringrazzjakom.

Fid-9:36 p.m. il-Kumitat aġġorna.

